
Агазеҭ шьаҭаиркит Д.И. Гәлиа 1919 ш. февраль 27 азы

Ареспубликатә ҳәынҭқарратә усҳәарҭа «Аҧснымедиа»  2024 ш.  октиабр 17  № 79-80 (21 586)

Аҳәынҭқарратә хьыԥшымра 
25 шықәса ахыҵит

 d Аԥсны Аҳәынҭқарра Ахада 
ҳажәлар ирыдиныҳәалеит «Аԥс-
ны аҳәынҭқарратә хьыԥшымра-
зы Анҵа» адкылара 25 шықәса 
ахыҵра. Уаҟа, ахәҭакахьала, иаз-
гәаҭоуп: 

«Ҳаҭыр зқәу ҳауаажәлар! 
Ишәыдысныҳәалоит «Аԥсны 

аҳәынҭқарратә хьыԥшымразы Ан
ҵа» адкылара 25 шықәса ахыҵра. 
Ари аҭоурыхтә документ рыдыркы
леит 1999 шықәса октиабр 12 азы 
Жәлар Реизараҿы. 

Абри ахҭыс иашьҭанеиз жәла
ры зегьы злахәыз ареферендум аҟ
ны 97, 7 процент атәылауаа ибзио
уп ҳәа ахырҳәааит 1994 шықәса 
ноиабр 26 азы Аԥсны Аҳәынҭқар
ра Иреиҳаӡоу Асовет иаднакы
лаз Аконституциа. Жәлар Реизара 
еицҿакны ианадгыла ашьҭахь, аҭо
урыхтә ҵакы змаз аусшәҟәы рнапы 
аҵарҩит Аԥсны Раԥхьатәи Ахада 
Владислав Арӡынба, Жәлар Реиза
ра Аиҳабы Сократ Џьынџьал, адепу
татцәа. Ахьыԥшымразы Аԥсны жәлар 
шықәсырацәала имҩаԥыргоз ақәԥа
ра иабзоурахаз «Аҳәынҭқарратә су
веренитет азы» Анҵа адкыларала 
ихацыркын аҳәынҭқарра арҿиара 
аганахьала амҩа ҿыц. 

Аҭоурыхтә иашара аиааира ага
ра акәны иҟалеит 2008 шықәса ав
густ 26 азы Урыстәылатәи Афедера
циа аганахьала Аԥсны Аҳәынҭқарра 
ахьыԥшымра азхаҵара. Ҳара ҳтәыла 
гәрагаралаҵәҟьа исуверентәу, иде
мократиатәу аҳәынҭқарра аргыла
ра амҩа иануп. Убри аамҭа инаркны 
иаҳныруеит Урыстәыла Дуӡӡа иҟа
наҵо ацхыраареи адгылареи. 

Ишьахәу абри амш аҽны Аԥсны 
Жәлар зегьы ирзеиӷьасшьоит аҭын
чра , аманшәалара. Нагӡара ақәзаа
ит ихьыԥшым Аԥсны Аҳәынҭқарра!»

Аԥсны Аконституциа иадгыланы 
1999 шықәса октиабр 3 азы азеиԥш
милаҭтә референдум алҵшәақәа 
рыла акырӡа зҵазкуа абри адо
кумент адкылара хаҿра азнауе
ит ахатәҳәаақәҵаразы, рхала 
рлахьынҵа аӡбаразы ақәԥараҿы 
аԥсуа жәлар иргаз аиааира.

Аԥсны аҳәынҭқарратә хьыԥ шы
мразы Анҵа анрыдыркыла аахыс 
25 шықәса рыҩнуҵҟала Аԥсны има
риамыз амҩа ианысит, ирыниеит 
ауадаҩрақәа, ашәарҭарақәа, аха 
иара убасгьы акыр ақәҿиарақәа 
алнаршеит. Иаԥҵоуп аҳәынҭқар
ратә институт ҿыцқәа, иԥашәыркын 
аекономикатә рҿиара ашьаҭақәа, 
ишьақәыргылан акультуратә, аҵа
радырратә ԥсҭазаара. Асуверентә 
ҳәынҭқарра аргылара рҽазышәа
уа, аԥсуа жәлар ирымаз аҭоурыхтә 
зин жәларбжьараҿы аофициалла 
азхаҵара аиуит Урыстәылатәи Афе
дерациеи егьырҭ атәылақәа жәпа
ки рганахьала.

«1999 шықәсазы Аԥсны аҳәы
нҭқарратә хьыԥшымразы Анҵа ад
кылара имариаз ӡбамҭамызт, усҟан
тәи аамҭаз иуадаҩыз аполитикатә 
ҵабыргхаҭақәа  ҳасаб рзыууазар.

Аԥсны суверентә ҳәынҭқарра
ны ирылазҳәаз 1994 шықәсазы 
Аконституциа аднакылахьан. Ари 
жәларбжьаратәи ауаажәлар ргана
хьала дгылара амоуит, урҭ лҵшәа 
змам шьаҿоуп ҳәа иазырыԥхьаӡе
ит», – игәалашәарақәа дырзааҭгы
лоит аполитолог, аполитикатә зҵа
арақәа рзы Аԥсны Раԥхьатәи Ахада 
ицхырааҩ (19992005) Асҭамыр Ҭа
ниа. 

«Убасҟан Қырҭтәылаҿы аиҿцәа
жәарақәа мҩаԥысуан, азеиԥш 
ҳәынҭқарра аԥҵаны зинла еиҟа
роу аҳәынҭқаррабжьаратә еизыҟа
заашьақәа рышьаҭала аимак аҭыԥ 
ақәҵара лҵшәак анамаиу ашьҭахь, 
иазыӡбан Аԥсны ахьыԥшымра ры
лаҳәара.

Абраҟа аҭыԥ хада ааныркыле
ит Владислав Арӡынбеи Виачеслав 
Чрыгбеи. Урҭ еилыркаауан жәлар

бжьаратәи ауаажәлар еилыхха 
ишырзымдыруаз Аԥсны мҩас из
нылоз, иаҭахны иҟан абри аинфор
мациатә млашьра аҭырҭәаара», – иа
циҵеит аполитолог.

«Иазыӡбан Аконституциа адгы
лара иазкыз ареферендуми ахада 
иалхрақәеи реицымҩаԥгара.

1994 шықәса ноиабр 26 азы 
ирыдыркылаз, ауааԥсыра рыбжьы 
зырҭаз Аконституциа иазкыз аре
ферендум аихшьалақәа рыла, Аԥс
ны аҳәынҭқарратә хьыԥшымразы 
Анҵа рыдыркылеит. Иара убралагьы 
инаҵшьны иазгәаҭан 1994 шықә
сазтәи Аконституциа зинтә шьаҭа
ны ишыҟоу Аԥсны ахьыԥшымразы», 
– иҳәеит Ҭаниа.

Аԥсны аҳәынҭқарратә хьыԥ
шы мразы Анҵа адкылара иаана
гон азеиԥш ҳәынҭқарра аргылара
зы Қырҭтәылаҿы аиҿцәажәарақәа 
мап рыцәкра. Аԥсны иазгәанаҭе
ит агәылеимабзиаратә еизыҟаза
ашьақәа рзы мацара аиҿцәажәа
рақәа рымҩаԥгара ишазхиоу.

«Аҳәынҭқарратә хьыԥшымразы 
Анҵа адкылара иамадаз ашәарҭа
рақәа ирҵабыргхеит. Убасҟантәи 
аамҭазы Урыстәылеи Қырҭтәылеи 
реизыҟазаашьақәа еицәахеит, Аԥс
ны аганахьала асанкциақәагьы 
цәырымҵӡеит. Аҳәынҭ қарратә хьы
ԥшымразы Анҵа адкылара акырӡа 
зҵазкуа шьаҿахеит ахатәҳәаақәҵа
реи ахатәы ҳәынҭқарратә еиҿка
ашьа ашьақәыргылареи рымҩаҿы. 
Имариам аҭагылазаашьақәа рҿы 
ирыдыркылаз абри аӡбамҭа иҳәа
ақәнаҵеит Аԥсны ҳаԥхьаҟатәи аҿиа
ра, жәларбжьараҿы иара апозициа», 
– иажәа хиркәшеит Асҭамыр Ҭаниа.

Абасала, 1999 шықәса октиабр 
12 Аԥсны аҭоурых аҿы акырӡа зҵаз
куа аамҭаны иҟалеит. Иахьа Аԥс
ны ашәарҭара ҿыцқәа рышәхымс 
илагылоуп. Адунеи улаԥш ахьымӡо 
аҽеиҭанакуеит, акырӡа аҵанакуеит 
ҳара ҳҳәынҭқарра аҿиара ацҵара, 
ҳхаҿра аиқәырхара, ахьыԥшымреи 
ахатәҳәаақәҵареи рпринципқәа 
рышьаҭала.

Октиабр 12 – аҭоурых 
аҟны

Аԥсны аделегациа – Башкортосҭан

Ареспублика Амш

 d Аслан Бжьаниа напхгара ззи-
уаз аделегациа Башкортосҭан 
Ареспублика Амш азгәаҭара иаз-
ку аныҳәа иалахәын. Абри азы 
адырра ҟанаҵоит Аҳәынҭқарра 
Ахада ипрес-маҵзура. 

Аделегациа иалан  Аҳәынҭқар
ра Ахада ихаҭыԥуаҩ Бадра Гәынба, 
Жәлар Реизара  Аиҳабы ихаҭыԥу
аҩ Асҭамыр Аршба, Аԥызаминистр 
ихаҭыԥуаҩ, аекономика аминистр 
Кристина Озган, Аҟәа ақалақь аха
да Беслан Ешба, Жәлар Реизара  
адепутат Алиса Гәылариа.  

Аныҳәатә усмҩаԥгатәқәа ха
цыркын абашкир жәлари аԥсуа 
жәлари реиҩызара символра аз
ы  зуа аԥшаҳәаҟны, Аҟәа амшын 
ахықәан игылоу аколоннада 
аиԥшзеиԥшу Аколоннада шкәакәа 
аартрала. 

 Уаҟа дықәгыло, Аслан Бжа
ниа иҳәеит: «Ҳаҭыр зқәу Ради Фа
риҭиԥа, акыр иаԥсоу аҩызцәа! 
Азин сышәҭозар, Аԥсны жәлар 
рыхь ӡала гәык ԥсык ала ишәыдыс
ныҳәалоит иахьатәи амш, ишәзе
иӷьасшьоит аҭынчра, ахирра.  

Сҩызцәагьы саргьы ҳзы ҷыдала 
гәахәароуп Ареспублика Амш иаз
ку аныҳәа Аԥсны, ҳара ҳаԥшаҳәа 

зырԥшӡо аколоннада еиԥшу арт 
обиект «Колоннада» аартра
ла иахьалагаз. Ари ҳажәларқәа 
ирыбжьоу аизыҟазаашьа бзиақәа 
ишрызҳәоу ҳбоит.   Асимвол ду 
аҵоуп аиҩызара иадырганы иҟоу 
аколоннада аурыс жәлари абаш
кир жәлари реиҩызара Амонумент 
иахьавагылоу».

 Анаҩс, уи Ради Хабиров иҭаб
уп ҳәа иеиҳәеит Аҟәатәи аколон
нада иахҩыланы Уфа иргылоу ако
лоннадазы:  

«Шәара Аԥсны ҩыза дуны 
шәыршьоит, ҳаҭыр ду шәықәуп. Иа
хьа иаа ҳартуа аргыламҭа Уфа иҟоу 
иреиӷьу аҭыԥ ҷыдақәа ируакны, 
ақалақьуааи иаҭаауа асасцәеи аҳҭ
нықалақь аҩныҵҟа бзиа ирбо ҭыԥ
ны ишыҟало». 

Иқәгылара хыркәшо, А. Бжьа
ниа иҳәеит: 

«Акыр иаԥсоу аҩызцәа, ишәы
дысныҳәалоит Башкорҭосҭан Арес
публика амш! Аҭынчра, аизҳазыӷьа
ра ыҟазааит есқьынгьы!»

 Башкортосҭан Ахада Ради Ха
биров ареспублика ауааԥсыра ако
лоннада аартра инамаданы др
ыдныҳәало, Аԥсни Башкортосҭани 
ирыбжьоу аиҩызаратә еизыҟаза
ашьақәа аринахысгьы  хра злоу аҿ
иара шаиуа азы агәыӷра ааирԥшит. 

Ради Хабиров аҩреспубликак 
рыбжьара аимадарақәа реиқәыр
хареи рырӷәӷәареи ирымоу аҵак 
ду азгәаҭо, иҳәеит:  

«Ҳажәларқәа ирыбжьоу аимада
ра адацқәа ҵаулоуп. Иҳаҩсыз ашә
ышықәса  иуадаҩыз аҩажәатәи 
ашықә сқәа раан  амлакра аны
ҟаз, Аԥсны Поволжие ацхыраа ра 
анаҭеит.  Аԥсны ахақәиҭреи ахь
ыԥшымреи рзы ианықәԥоз, Ба
шкортосҭан активла рхы алады

рхәит. 1994 ш. рзы Башкортосҭан 
ауп раԥхьа ахаҭарнакра аазыртыз 
Аԥсны. Ҳарҭ ахаан иаҳхашҭӡом урҭ 
ахҭысқәа. Иахьа, Аԥсны аҿиарамҩа 
иануп, сара исҭахуп абри аколонна
да  ҳаиҩызареи аҳаҭыреиқәҵареи 
ирсимволны, аҭаацәарақәа ҳзеиԥш 
ҭоурых ахьыргәаладыршәо ҭыԥны 
иҟаларц, аԥеиԥш бзиа ҳамазарц». 

Аԥсны ар рахь
 d Аԥсны Ахада Аслан Бжьаниа 

Аԥсны Арбџьар Мчқәа Рымш ҳар-
рамаҵзуҩцәа ирыдиныҳәалеит. 
Уаҟа, ахәҭакахьала, иарбоуп: 

«Ҳаҭыр зқәу аинралцәа, аофи
церцәа, Арбџьар Мчқәа рсолдаҭцәа, 
акыр иаԥсоу аррамаҵзуҩцәа!

Гәыкԥсык ала ишәыдысныҳәа
лоит амш шьахә – Арбџьар Мчқәа 
Рымш!

1992 шықәса октиабр 11 азы 
Аԥсны Иреиҳаӡоу Асовет Ахантәа

ҩы, атәылахьчара аҳәынҭқарратә 
еилакы Ахантәаҩы Владислав 
Арӡынба Иусԥҟала иаԥҵаз, Ҳар
бџьар Мчқәа аибашьра адәаҿы 
иӡрыжәхон.

Шәара шәуалԥшьа азиашар
еи шәзанааҭдырра ҳараки атәы
ла  ашәарҭадареи аҭышәынтәалар
еи ируасхыруп. Аԥсуа ар рҭоурых 
– ари ахамеигӡареи афырхаҵареи 
рҭ оурых ауп.

Акыр иаԥсоу ҳаԥсадгьыл ахь
чаҩцәа! Ишәзеиӷьасшьоит агәаб
зиара ӷәӷәа, анасыԥ, аманшәалара, 
Ҳџьынтәыла амаҵзураҿы ақәҿи
арақәа!»



Шәаԥхьа зегь раԥхьа
apsnygazeta@mail.ru2 | 

Наира Сабекиа 

Вахтанг АԥҳазоуСаида Ҳаразиа

 d Аҵыхәтәантәи аамҭазы Тҟәарчал 
мҽхакы ҭбаала аусурақәа мҩаԥы-
суеит амҩақәа рырлашаразы. Урҭ 
аҭыԥантәи ауааԥсыра рыԥсҭазаа-
ра аиӷьтәра мацара акәымкәа, ақа-
лақь архетиктурала аибыҭашьа ҷы-
дала цәа хаак ахарҵоит.

Август азбжа инаркны Аидгы
лара, Абжьыуаа, Горки, Сосналиев, 
Нарҭаа, Гәлиа рымҩақәа рҟны иқәыр
гылан иазгәаҭаз 150 ра хьтә арлаша
гақәа 130. «Иаанхаз арлашагақәа 
20 иахьаҭаху аҭыԥқәа рҟны икнаҳа
хоит», – иҳәеит апрораб Иури Уби
риа. Апроект ԥарала еиқәыршәоуп 
аҭыԥантәи абиуџьет амалқәа рыла.

Арлашагақәа ахьыкнарҳауа 
агәашьа ҿыцқәа ҳаамҭазтәи аҭа
храқәа ирықәшәоит: Аиха иалху 
агәашьақәа 5 метрак иҳаракуп, урҭ 
дара рхала иакуеит, ицәоит.

Ҳазну аамҭазы аусуҩцәа афым
цеибыҭаратә усурақәа мҩаԥыргоит. 
«Ашьҭаҵара ҳаҿуп аԥхасҭа амоуртә 
аиԥш иҭаҳәҳәаны иҟаҵоу абҩатә 
даҷ», – иациҵеит Иури Убириа.

Тҟәарчал араион Ахадара аиҳабы 
ихаҭыԥуаҩ Витали Кәыҵниа иазгәе
иҭеит, ауааԥсыра лассылассы агәы
намӡара шрымаз алашара аҟамзаа
ра аганахьала.

«Иҳаӡбеит абас еиԥш аусурақәа 

мҩаԥаагарц, избанзар 3550 шықәса 
уажәаԥхьа иқәыргылаз ажәытә рла
шагақәа ԥхасҭахеит, реиҭашьақәыр
гылара амуа иҟалеит. Абасеиԥш 
зымҽхак ҭбаау аусурақәа ақалақь 
аҿы имҩаԥгамызт 30 шықәса ина
реиҳаны», – иҳәеит иара. Рлаша
гак ахәԥса иартәоит 100 нызқь ма
аҭ аҟара.

Ақалақьуаа абарҭ аиҭакрақәа 
ргәыӷрақәа рыдырҳәалоит. «Уаанӡа 
уахынла, иаҳарак заа ианыхәлоз 
аӡынразы, ныҟәашьа ыҟамызт. Шьҭар
нахыс ақалақь зегьы лашоит. Даара 
ҳаигәырӷьоит, ҭабуп ҳәа раҳҳәоит 
абри аус аԥшьызгаз зегьы», – лгәаа
нагарақәа ҳацеиҩылшеит уаҟа инхо 
Лиуда Аршба. 

Ақалақь ауааԥсыра агәыӷра рымо
уп ари даара шьаҿа бзианы ишыҟоу, 
ауаа ақалақь ахь рыхынҳәра иац
храауеит. 

Сентиабр азбжазы Тҟәарчал напы 
ддыркит ақалақь иаҵанакуа аҭыԥқәа 
ирыгуирыбзоу аҟаҵара. Уахь иаҵа
накуеит еиуеиԥшым аусмҩаԥгатәқәа, 
ақалақьуаа рыԥсҭазаара еиӷьызтәуа, 
изырманшәалауа.

Абжьыуаа рымҩа, аҩны №4 аҟны 
агәарԥ ахаҳәршьышьы ақәырҭәара
зы аусурақәа хыркәшоуп, аԥхьаҟа 
ишьҭоуп даҽа ааба рыҟаҵара. Иа
ра убас арҽеиратә усурақәа мҩаԥ
гахоит Горки, Сосналиев рымҩақәа, 
Ахақәиҭра амҩаду уҳәа рҟны. Аусу
рақәа ԥарала еиқәнаршәоит арес
публикатә биуџьет – иазоужьуп 8,7 
миллион мааҭ.

Жәлар Реизара адепутат Беслан 
Емырхәба ауааԥсыра рпробле
мақәа рыӡбара активла дацхраау
еит. 

«Абыржәы ирыгуирыбзоу ҟаҵа
хоит адгьылҵакырақәа жәба, хазы 
арлашара аус ҳаҿуп, – еиҭеиҳәеит 
адепутат. Ахаҳәршьышьы ишақә
нагоу иқәҳарҭәоит, избанзар арахь 
лассылассы иааиуеит аидара ду 
шьҭызхуа амашьынақәа».

 Емырхәба иаҵишьит Мрагы
ларатәи Аԥсни уи арҿиареи 
рызхьаԥшра –ари атәыла анапх
гара аԥхьа ишдыргыло. «Исҭахын 
ҭабуп ҳәа расҳәарц атәыла Ахадеи 
Аԥызаминистри», – иҳәеит иара. 

Аподриадтә усҳәарҭа апро
раб Вианор Ҭорҭиа, аусурақәа 
рымҩаԥысшьа далацәажәауа, 
иҳәеит раԥхьатәи амҩа шыҟаҵоу, 
егьырҭ рҟны азыҟаҵаратә усурақәа 
шымҩаԥысуа. «Аусурақәа зегьы 
хацҳаркуеит ҳҽазыҟаҵаны. Аԥхьа 
адгьылҵакыра ҳшәоит, иаҳзоит, 
абӷанҷ ықәҳаԥсоит, иара убас адаҷ 
ԥаны ишьҭаҳҵоит, нас ауп ҳус ҳана
лагауа», – иҳәеит иара. В.Ҭорҭиа из
леиҳәаз ала, иазгәаҭоу зегьы хыр
кәшахоит ашықәс ҿыц аламҭалазы. 

Тҟәарчал ауааԥсыра аҭыԥантәи 
анапхгара раԥшьгамҭақәа актив
ла ирыдгылоит. «Ҳамҩақәа есн
агь ипроблеман, џьараџьара иҭы
жаан, ауаа агәарԥқәа рахь анеира 
рацәак ирҭахымызт, рмашьынақәа 
ԥхасҭарымтәырц азы», – дцәажәо
ит Дали Харчлаа. – Анапхгара 
ҳрыдҵаалеит, шьҭа амҩа бзиа ҳа
уит. Атәыла анапхгара ҭабуп ҳәа 
раҳҳәоит иахьҳацхрааз азы». 

Агәарԥқәа рырҿыцреи арлаша
реи – ари алагамҭа ауп. Аԥхьаҟа 
иазгәаҭаны ирымоуп Ареспубликатә 
биуџьет амалқәа рыла агәарԥқәа 
рырлашара. Тҟәарчал араион аха
дара иара убас амҩақәа рырлаша
ра, ашьаҟауаа рныҟәарҭақәа, апа
ркбаҳчақәа рырҿыцра активла аус 
адырулоит.

Аԥсны Ахада Аслан Бжьани
еи аҭыԥантәи амчрақәеи Тҟәар
чал ақалақь ауааԥсыра рҭахрақәа 
хшыҩзышьҭрада иаанрыжьуам. 
Зегьы хықәкыс ирымоу – аԥсҭаза
ара маншәала аиҿкаара, ақалақь 
ааныжьны аҿар рықәымҵра, рықа
лақь гәакьа арҿиара ауп.

Алашьцара аҟнытә 
алашарахь 

Ақалақь ԥсҭазаара

Аусеицура арманшәаларазы

 d Аԥсны аҩныҵҟатәи аусқәа 
рминистр Роберт Киут усуратә 
визитла Ҟарачы-Черқьеси-
атәи Ареспубликаҿы дыҟан  ҳәа 
адырра ҟанаҵоит аҩныҵҟатәи 
аусқәа Рминистрра апресс-маҵ-
зура. 

Иара Аԥсни Урыстәылеи аҳәаа 
иаԥну рҵакырақәа рҿы аусеицура 
арманшәалареи амҩақәҵареи рзы 
Аԥсни Урыстәылеи рыҩныҵҟатәи 

аусқәа Рминистррақәа аҳәаа иаԥну 
араионқәа рыҩныҵҟатәи аусқәа 
русбарҭақәа реилатәара ихы ала
ирхәуит.

«Ас еиԥш иҟоу, ҳзышьцылахьоу  
аформат, хадара злоу аусеицура 
ахырхарҭақәа рыла ҳусҳәарҭақәа 
рпозициақәа еиҳа еиӷьны реил
каара алнаршоит», – иҳәеит Ро
берт Киут. 

Аԥснытәи аделегациа аилаза
араҿы иҟан: аҩныҵҟатәи аусқәа 
рминистр ихаҭыԥуаҩ Беслан Ҷка
дуа, аҩныҵҟатәи аусқәа Рмини
стрра еишьашәалоу аусбарҭақәа 
рнапхгаҩцәа.

Аимадарақәа

«Ласточка» Аҟәаҟа  идәықәлоит

Атуристтә фымцадәыӷба  «Ла
сточка» 2024 шықәсазы Аҟәаҟа 
аҩбатәи аԥышәаратә реис нана
гӡеит. 

Мшаԥымзазы адәыӷба  аԥы
шәаратә режим ала Аҟәаҟа аи

хамҩа аҭагылазаашьа агәаҭара
зы иааит. 

Адәыӷба «Ласточка» Аҟәаҟа 
еиԥҟьарада апассаџьыртә реисқәа 
алагоит иааиуа ашықәс инарк
ны, ҳәа адырра ҟанаҵоит «Аԥсны 
аихамҩа» апрессмаҵзура.

Рашәарамза, 2023 шықәса 
инаркны афымцадәыӷба «Ласточ
ка» Шәачеи Гагреи ирыбжьоуп.

Мҩамш!

Аминистрцәа Реилазаараҿы

Аԥсны Аԥызаминистр актәи 
ихаҭыԥуаҩ, атранспорти афым
цамчи рминистр Џьансыхә Нан
беи Аԥызаминистр ихаҭыԥуаҩ, 
аекономика аминистр Кристина 
Озгани жьҭаарамза 9 рзы  Санкт 

Петербург ақалақь аҟынтәи абиз
несуаа ирԥылеит. 

Аминистрцәа Реилазаара ап
рессмаҵзура иҟанаҵо адыррақәа 
рыла, аиԥылара иалахәыз Аԥсны 
аекономика аинвестициақәа ра
лагалара, ҳаԥхьаҟатәи аусеицура 
аперспективақәа уҳәа ирыдҳәа
лаз  азҵаарақәа жәпакы иры
лацәажәеит.  

Азҵаарақәа ирылацәажәеит

 d Аҧсны қыҭанхамҩатә тәылоуп 
уи ахыи аҵыхәеи иахьрыҵаркуа 
аҭыҧқәа зегьы еилшәарада  дгьыл 
чашәроуп.. 

Асовет аамҭазы  ақыҭанхамҩа 
ҩнапыкла аус адырулозҭгьы, асов
нхарақәеи аколнхарақәеи  еиҳа 
аҽаҩра ҭазгало ҳәа еицлабуазҭгьы, 
ҳаамҭазы ҳәарада аҭагылазаашьа 
зынӡа даҽакуп. Џьоукы џьоукы  ан
хацәа  иаҟәыҵхьеит  адгьыл аус аду
лара. Адгьыл ду иҭатәоу анхаҩы изы 
иҧхашьароуп  ааҧынразы аӡын
хәы азымхәыцра, аџьықәреии аҟәы
ди изхара изаамрыхыр, «аҧшәма 
уҟоума» ҳәа сасык иашҭа дааҭалар 
фырџьанк изцәырымгар. 

Аҵыхәтәантәи жәашықәса ры
ҩныҵҟа, анхацәа рҭагылазаашьа 
акыр аҽаҧсахит. Аарыхрақәа ир
ҧырхагоу ахәаҷақәа хкырацәала 
ицәырҵит. Зныкыр аџьықәреи ӡәыр 
ихәышәтәхьазма? Аха уажәшьҭа, 
амармалташьтә бты иахҟьаны уи 
аҟаҵара анхымҧадатәугьы ҟалало

ит. Иагьа ус иҟазаргьы, ҳазҭагылоу 
ҭагалан анхацәа рхы иахашшаартә 
иҟам. Аҽаҩра аингалара макьана 
аҵыхәтәанынӡа ихыркәшаӡам, аха 
абжьаратәи арбагақәа урыхәаҧш
ны иуҳәар ауеит, аарҩара аҧырха
га шыҟанаҵазгьы, зегьы акоуп сын
тәа аҽаҩра бзиан ҳәа.

Амш бзиақәа рхы иархәаны ан
хацәа рҽаҩра аизгара иаҿуп. Аҧс
ны ақыҭанхамҩатә раионқәа иреи

уоу Очамчыра араион иахьаҵанакуа 
аусурақәа рхыркәшарахь инеиуеит. 
Аҿаҩа қыҭақәа рҿгьы цуҭала еицхы
рааны  раарыхра аизгара иаҿуп. 
Араион ахадараҿы еиҿкаау ақыҭан
хамҩа аусбарҭа  иҟанаҵаз   ал
каақәа  рыла,  сынтәа   анхаҩцәа   
аҽаҩра  беиа  еиныргалеит.  Иа
аидкыланы  сынтәа араион аҟны  
илаҵан ҩнызқь гектар   аџьықәреи, 
еиныргалахьеит фнызқь тонна ина

рыцны. Уи даара  иҟаҵарба бзио
уп ҳәа  азгәеиҭеит араион ахада
ра  ақыҭанхамҩа аусбарҭа аиҳабы 
Ҭенгьыз Какәбаа. Иара  ижәақәа  
рыла,  иҟоуп  қыҭақәак   аҽаҩра  
ахәаҷа    аҧырхага  ахьанаҭаз , 
иахьырхәыштәызгьы. Очамчыра  
араиан  ақыҭақәа  Тамшь,  Маркәы
ла   аҽаҩра  аҭагаларазы  аусура  
еилашуеит.  

Иазгәаҭатәуп,  аџьықәреи анаҩ
сгьы, сынтәа ианаамҭаз  араион аҟ
ны ибзианы аус шадулаз акарпыжә 
ааӡара. Иааидкыланы  анхацәа 
ирзылан  ҧшьышә гектар рҟынӡа, 
ихырхыз аалыҵгьы  акыр ирацәо
уп. Иҳәатәуп, сынтәа раҧхьаӡа 
акәны, Очамчыра араион ахадара 
ахарџьқәа рыла ишеиҿкааз ахшара 
рацәа змоуи, зымахазышьаха еиб
гами рыцхрааразы аусурақәа. рыд
гьылқәа аус рыдулараҿы ацхыраара. 

Ҳәарада, анхацәа реиҳарак  аа
рыхра  зегьы  рхатәы  харџьқәеи  
рџьабааи  рыла  иеиҿыркааит. Ауа
аҧсыра ирҳәоит  рҽаҩра аҭираҿы  
ауадаҩрақәа шырҧымлаз. Акыр 
шықәса раахыс  Аҧсныҟа  аҳәа
анырцәынтәи акарпыжә аҭиразы  
иааргон. Иара ахәҧсагьы  аҭыҧан
тәи аасҭа  акыр еиҵан. Аха сынтәа 
акарпыжә аҳәаа ахгара аан  ахәҧ
са  шьҭырхит, убри азы  иаагаз еиҳа 

имаҷын. Уи иалнаршеит  аҭыҧантәи  
анхацәа  раалыҵ  аџьармыкьаҿы 
хәбзиала аҭира. Иара убасгьы Очам
чыра араион аҿы имаҷҩым   ацит
рустә шәырқәа зааӡо анхацәагьы. 

Лашькьындар ақыҭа анхаҩы Ре
ваз Басариа мышқәак рыла дала
гоит амандарин аҿыхра. Анхаҩы 
иҳәоит бжьаратәла жәохәжәаф 
тонна рҟынӡа дшазыҧшу. Реваз 
иажәақәа рыла, иҭаацәеи иареи 
рхала иахьӡаӡом аҟынтә аусуҩцәа 
ааигоит. Анхаҩы иазгәеиҭоит иара 
изыҳәан  зегьы еизакны аҭира еиҳа 
ишыманшәалоу атәы. 

Аҵыхәтәантәи ашықәсқәа рзы 
анхаҩцәа рџьабаа акыр иҕәҕәахе
ит, ашәырҵлақәеи, ауҭраҭыхи, иара 
аџьықәреи ахаҭагьы ахәшә ақәҭәа
ра аҭахуп. Уи ахҟьоит хыҧхьаӡара 
рацәала ахәаҷа хкқәа ахь цәырҵыз. 
Аха, егьа ус акәзаргьы Сынтәа Аҧс
ны араионқәа зегьы рзы, шама
хамзар, аҽаҩра аамҭа азыбзиахе
ит. Уаанӡа аҧырхага ҕәҕәа ҟазҵоз 
ахәаҷамаҷагьы рхыҧхьаӡара еиҳа 
еиҵоуп ҳәа алкаа ҟарҵоит аеко
логцәа. Аҧсуаа ишырҳәо еиҧш, 
алаҵареи арашәареи раан има
ашьаз аӡынхәбзиа иоуеит. Аҭагала
ра аамҭагьы маншәалахеит. Анхацәа 
иаамҭаны рҽаҩра еиныргалартә 
еиҧш алшара рымоуп. 

Аҭагалара ахыркәшарахь 
инеиуеит

Очамчыра араион аҿы 

Елана Лашәриаԥҳа

Аибабареи 
агәеизыбылреи рышьаҭа

Акзаара мчуп

 d Аԥсуа-адыга хылҵшьҭрақәа ир-
хаҭарнакцәоу ажәларқәа мацара 
ракәымкәа, Нхыҵ-Кавказ иқәын-
хо егьырҭ амилаҭқәеи аԥсуааи ҳа-
ибабареи ҳгәеизыбылреи рышьаҭа 
ашәышықәсақәа рҭоурых иаларсуп.

Убас, октиабр 5 инаркны 10нӡа, 
Аԥснытәи аҳәынҭуниверситет аҟны 
иаарту В.П.Анқәаб ихьӡ зху аԥсуа   
а   д   ы га филологиа Аҭыԥ хада ааԥхьа
р ала Аԥсны иаҭааит, Р. Г. Гамзатов 
ихьӡ зху Даӷьсҭантәи аҳәынҭқар
ратә арҵаҩратә университет, даӷьс
ҭантәи абызшәақәа ркафедра адо
цент, аҭыԥантәи аҳәса  Реидгыла 
аҭакзыԥхықәу амаӡаныҟәгаҩ, зхатә 
ҩыза,  Урыстәыла  имҩаԥнаго иҷы
доу арратә усмҩаԥгатә аҟны дҭахаз  
Паизулаева  Патимаҭ Гамзатиԥҳа 
хантәаҩра ззылуа ареспубликатә 
уаажәларратә еиҿкаара «Сила в 
Единстве» ахаҭарнакцәа.

Аделегациа  аилазаара шьақәгы
лан Украина аҵакырадгьыл аҟ
ны, Урыстәыла имҩаԥнаго иҷыдоу 
арратә усмҩаԥгатә аҟны зԥацәеи 
зыԥшәмацәеи ҭахаз аҳәса: Урыстәы
лазегьтәи афонд «Аԥсадгьыл ахь
чаҩцәа» Даӷьсҭантәи аҟәша асоциалтә 
мҩақәҵаҩ, аҭыԥантәи ауаажәлар
ратә палата алахәыла – Магомедо
ва Асиаҭ Гаџьииԥҳа;  «Афырхаҵара» 
аорден занашьоу, атәыла ахьчаразы 
зхы иамеигӡаз аибашьцәа Чаннанов 
Маҳмуди Гаџьиметов Артури ранацәа 

Омарова  Шьамсиаҭ Ризваниԥҳаи 
Гаџьиметова Зарема Исаиԥҳаи рыла.

Октиабр 7 рзы, Р.Дасаниа ихьӡ 
зху Гәдоуҭатәи акультуратә хан аҟ
ны, ААУ В.П.Анқәаб ихьӡ зху аԥсуаа
дыга филологиа Аҭыԥ хадеи, С.Дбар 
ихьӡ зху Аԥсны жәлар Рџьынџьтәы
латә еибашьра амузеи раԥшьгареи, 
Гәдоуҭа араион Ахадара адгылареи 
рыла имҩаԥган асасцәа реиԥш араи
он ашколқәа рҵаҩцәеи рырҵаҩцәеи, 
анацәа Рхеилак алахәцәеи, ауа
ажәларра рхаҭарнакцәеи злахәыз 
афорум  «Аҿар рааӡара – ҳаамҭазтәи 
адунеитә ҭагылазаашьақәа рконтекст 
аҟны»  атемала.

Афорум иалахәыз бзиала шәаабе
ит ҳәа раҳәо, уи аиҿкаареи амҩаԥ
гареи  рҵакы дазааҭгылеит ААУ – 
Вл.Анқәаб ихьӡ зху ААФ Аҭыԥ хада 
аиҳабы – Анқәаб А.Вл.

Анаҩс, иахьа адунеи аҟны им ҩ
аԥысуа еиуеиԥшым аҭагылазаашьақәа  
рӡыблараҿы, еиҵагыло абиԥарақәа 
рыуаҩратә хаҿра мырӡуа рхаҭара 
ашьақәыргылареи, аҭынчра ахьчаразы 
зхызыԥсы иамеигӡо аҵеицәа ргәа
лашәара анаӡаӡатәреи рзы Даӷьсҭан 
имҩаԥысуа аусмҩаԥгатәқәа дырза
аҭгылеит аиҿкаара «Сила в Единстве» 
ахантәаҩы  Паизулаева Патимаҭ. 
Ареспублика Даӷьсҭан аҳәса Реид
гыла ахантәаҩы Мамутаева Интизар 
Асадулиԥҳа афорум алахәцәа рахь 
иаалышьҭыз адныҳәаларатә шәҟәы 
даԥхьеит Магамедова Асиаҭ.

Афорум ахықәкы ҳаамҭа
зы даараӡа акырӡа зҵазкуа аусна
гӡатәқәа ишреиуоу даҽазныкгьы 
ишьақәдырӷәӷәеит рықәгыларақәа 

рҟны Гәдоуҭа араион арратә комис
сар, аполковник Чкок З.М., анацәа 
Рхеилак аҭыԥантәи аҟәша ахантәаҩы 
Ермолова Е.Ч..

Аусмҩаԥгатә алахәцәа рҿаԥхьа 
иқәгылеит, аԥсуа жәлар рфырхаҵа
ратә ашәақәа  ҟазарала иназыгӡо ан
самбль «Риҵа».

Афорум аофициалтә хәҭа ашь
ҭахь асасцәеи аԥшәмацәеи аҭа
аит С. Дбар ихьӡ зху Аԥсны жәлар 
Рџьынџьтәылатә еибашьра амузеи, 
уаҟа акыраамҭа даара зҿлымҳарыла 
ирзыӡырҩуан ҳажәлар ирхыргахьоу 
аҭоурыхқәа.

Адырҩаҽны, октиабр 8 рзы Даӷь
сҭантәи асасцәа Аҟәа, АхьӡАԥша 
апарк аҟны ашәҭқәа  шьҭарҵеит, 
анаҩс  иаҭааит «Аҭынчреи асоциалтә 
иашареи рзы» анацәа Рхеилак, Гәыли 
Михаилиԥҳа Кьычба лҩызцәеи лареи 
гәыблыла изԥылази дареи лыссаамҭа 
изеиԥырҵуамызт. Агәалашәарақәеи, 
ахьааи, алаӷырӡи рахьтә  аччаԥшьахь 
иниазгалоз, анаҩстәи рыжәҩахыреи
быҭареи реимадарақәа рырҭбаареи 
ирызкыз  реицәажәарақәа  есааи
рагьы рыҽдырҵаулон.

Даӷьсҭантәи асасцәа идырбан 
гәахәара  ҳаракыла ирыдыркылаз 
Аԥсны аҭыԥ ԥшӡарақәа, адунеи аҟны 
еицырдыруа аӡиа  Риҵа, Афонҿыц
тәи аҳаԥы, аетнопарк  «Аԥсны» уҳәа.

Октиабр 10 рзы, асасцәа Аԥсны 
рыҟазаара аҵыхәтәантәи амш азы 
идикылеит Гәдоуҭа араион Ахадара 
аиҳабы Аҩӡба  Валери Расимиԥа. 
Уи, Аԥсныҟа  рааразы иҭабуп ҳәа 
раҳәо, иақәиргәыӷит арҭ амшқәа рзы  
ихацыркхаз, еиҵагыло абиԥарақәа 
рышьақәгылараҿы ихымԥадатәу аус
нагӡатәқәа ируаку – аԥсадгьыл аб
зиабареи, уи азы ҭакԥхықәрала аҟа
заареи уҳәа  реиԥш иҟоу ацәаҩатә 
ҟазшьақәа аҿар рылааӡара иазку 
аусмҩаԥгатә аԥхьаҟагьы ишымҩаԥга
лахо, даҽакала иаҳҳәозар, есышықә
са аԥхын анҵәамҭеи ҭагалан ала
гамҭеи ирхымгакәа. Иара убас, араҟа 
иазԥхьагәаҭан ҳтәылақәа рыбжьа
ра  акультуратә, асоциалтә, арҵаратә 
еимадарақәа рырҭбааразы аилаза
ара «Аԥсны – Даӷьсҭан» аԥҵаратә 
шәҟәқәа реиқәыршәара нап аркы
зарц.

Амч аидгылараҿоуп иахьыҟоу, 
ажәларқәа реиҭанеиааира, реиба
бара иарбан уадаҩразаалак аиааи
разы ихымԥадатәуп. Уи даҽазныкгьы 
иарҵабыргит  ари аиқәшәара.

А. Бзыԥба

Арбџьармчқәа рымш ахьӡала 

Реилҟьара аадырԥшит 

 d Жьҭаарамза 11 рзы Аԥсны иаз-
гәарҭоит Арбџьармчқәа Рымш. 
32 шықәса раԥхьа, 1992 шықә-
сазы, жьҭаарамза  11 рзы, Аԥсны 
Аҳәынҭқарра иреиҳаӡоу Ахеилак 
Ахантәаҩы Владислав  Арӡынба 
Атәылахьчара Аминистрреи Аԥсны 
Арбџьармчқәа Рштаб Хадеи раԥҵа-
разы Аусԥҟа инапы аҵаиҩит.

Ари арыцхә официалла Аԥсны 
Аҳәынҭқарра Арбџьармчқәа раԥҵа
ра амш ҳәа иԥхьаӡоупАԥснытәи ар 
аира амш. 

Аԥсны арбџьармчқәа аԥҵан иуа
даҩыз асоциалполитикатә ҭагылаза
ашьаҿы, ареспублика ахьыԥшымразы 
аибашьра гәымбылџьбара анцоз ам
шқәа раан. Аԥсуа ар рышьақәгылара 

иалагеит аҩнуҵҟатәи архәҭақәа ха
зы игоу аполк аиҿкаарала, уи хада
ра азыруан амилициа аподполков
ник Гиви Агрбеи амилициа амаиор 
Вахтанг Цыгәбеи. Ари аполк аԥҵара 
ахыҵхырҭаҿы игылаз иреиуан афи
царцәа Владимир Аршба, Денуар 
Асланӡиа, Иури Романов, Баҭал Џьо
пуа, Беслан Ҵәыџьба уҳәа аӡәырҩы.

Жьҭаарамза 11 рзы ахықәкы ҷы
дақәа рцентр аҿы имҩаԥысит Аԥс
ны ашәарҭадаратә мчқәа иҷыдоу 
архәҭақәа рыбжьара есышықәсатәи 
ачемпионат. Аицлабра азкын 2015 
шықәсазы имаҵуратә уалԥшьа ана
гӡараан зыԥсҭазаара иалҵыз, Леон 
иорден занашьоу Едуард Нерсесиан 
игәалашәара. 

Аицлабрақәа рхы аладырхәит 
атәыла хьчара Аминистрра, Аҳәын
ҭқарратә шәарҭадара Амаҵзура, 
Аҳәынҭқарратә ҳазылхратә Еила
кы, Аҩныҵҟатәи Аусқәа Рминистрра 
рҟынтәи акомандақәа. Урҭ реих
шьаалақәа рыла, Аҳәынҭқарратә 
шәарҭадаратә маҵзура акоманда 

актәи аҭыԥ ааннакылеит. Аҩбатәи 
ахԥатәи аҭыԥқәа ааныркылеит Аԥс
ны ашәарҭадаратә мчқәа иҷыдоу 
архәҭақәа ркомандақәа. 

Аусмҩаԥгатә алахәылацәа иры
диныҳәалеит Ашәарҭадара Ахеилак 
Амаӡаныҟәгаҩ Рауль Лолуа. «Иарбан 
командазаалак азыҟаҵара бзиа шры
моу убарҭоуп. Ҳтәыла узықәгәыӷратә 
иҟоу амчратә структурақәа рнапаҿы 
иҟоуп. Зегь раԥхьаӡа иргыланы шәара 
еилышәкаауазар ахәҭоуп аԥсадгьыл 
амаҵ аура ҳаҭыр ду шақәу», ҳәа аз
гәеиҭеит уи иқәгылараҿы. 

Иара убас Аԥсны Аҳәынҭқарра  
Арбџьармчқәа  рышьақәгылара амш 
азгәаҭара инақәыршәаны, Аҟәа ақа
лақь Ахадара Аҵарадырра Аусбарҭар 
«Смотр строя и песни» ҳәа хьӡыс из
маз аицлабрақәа мҩаԥнагеит.

Аицлабрақәа рхы рыладырхәит 
аҳҭнықалақь аҿы иҟоу азеиԥшҵа
раиурҭақәа зегьы рҟынтәи 1011 
классқәа рҵаҩцәа.

 Аконкурс хықәкыс иаман аҵа
ҩцәа арратә патриоттә ааӡара агәы
былра дыркра, аҵаҩцәа рыбжьара 
арратә маҵзура аларҵәара, арԥарцәа 
арратә маҵзура разыҟаҵара. 

«Абрыскьыл иоуп  рашьла 
инеиуа»

Аибашьра иазку апоезиа

Абас ахьӡуп ааигәа И.Па
пасқьыр ихьӡ зху Амилаҭтә биб
лиотекаҿы иӡыргаз ашәҟәы.

Ари ашәҟәы  азкуп ақырҭуааԥ
суа еибашьраҿы ҳажәлар иргаз 
Аиааира 30 шықәса ахыҵра. Аиз
га иагәылоуп ҳпоетцәа хатәрақәа, 
аиҳабыратә  абиԥара иаҵа
накуа  инадыркны, абжьаратәи 
абиԥара иаҵанакуа рпоезиа. Урҭ 
рзышәаҳәоит Аԥсны аҵеицәа – 
Афырхацәа.

Ашәҟәы аҭыжьра алыршан Аԥ
сны ашәҟәыҩҩцәа Реидгылеи, 
ашәҟәыҩҩцәа Рассоциациеи  рыб
зоурала. Аиқәыршәаҩцәа: Вахтанг 
Аԥҳазоу, Енвер Ажьиба, Анатоли 
Лагәлаа.

Ашәҟәы аӡыргара иалахәын, 
аи башьраҿ иҭахаз Аԥсны Афыр
хацәа ранацәа, аибашьра аве
теранцәа, аизга зҩымҭақәа агәылоу 
авторцәеи, астудентцәеи, ашкол
хәыҷқәеи.

Аиԥылара аартуа, Аԥсны ашә
ҟәыҩҩцәа Реидгыла ахантәаҩы 
Вахтанг Аԥҳазоу дазааҭгылеит 
ашәҟәы аҭыжьра  шыҟалаз атәы. 
«Аԥсуа сахьаркыратә литерату
ра адоуҳатә культура арҿиара, 
жәлар рмилаҭ хдырра  ашьҭы
хра иацхраауеит. Амилаҭтә лите
ратура анышьақәгыла аахыс  ҳа
шәҟәыҩҩцәа ҳажәлар ргәеисра 
иацын. Амилаҭхақәиҭратә қәԥа
раан жәашықәсала жәлар рзинқәа 
ирзықәԥоз абиԥарақәа ирылагы
лан, шьардагьы рылдыршеит.

Ҵабыргны, ашәҟәыҩҩцәа ес
нагь гәрагарала, рҩымҭақәа ры
ла  еснагь ҳажәлар рԥеиԥш лаша 
иазықәԥон, рҩымҭақәа рҿы иаа
дырԥшуан аԥсуа идоуҳа.

43ҩык апоетцәа еидызкы
ло ари ашәҟәы аӡыргара маца
ра акәым изызку ҳаиқәшәара, 
даҽазныкгьы аҩымҭақәа зызку, 
афырхацәа рыхьӡқәа анаӡаӡатәра 
ауп» иҳәеит Вахтанг Аԥҳазоу.

Аиԥылара  хацыркын  Лиолиа 
Тәанба лажәеинраала  «Мамзышь
ха» иалхны иаԥҵоу ашәа ала. Ажәе
инраала «Мамзышьха» даԥхье
ит Е.Ешба ихьӡ зху Аҟәатәи 5тәи 
абжь аратә школ аҵаҩы Амира 
Ԥачли  а  ԥҳа.

Амилаҭтә библиотека аиҳа
бы  Борис Ҷолариа иқәгыла
раҿы иҳәеит, аибашьра иазкны 
иаԥҵоу аҩымҭақәа зегьы ирласны 
аԥхьаҩ  иԥшааразы абиблиогра
фиа  еиқәыршәаны ишыҟарҵахьоу.

Апоетесса Гәында Сақан иа
ԥҳа даԥхьеит  Нелли Ҭарԥҳа ла

жә еинраала, Анатоли Лагәлаа – 
Кәасҭа Герхьелиа иажәеинраала 
«Ақәрахьымӡақәа  рзы  ауаз».

Апоет, ауаажәларратә усзҩы 
Геннади Аламиа  даԥхьеит Таиф 
Аџьба иажәеинраала аибашьра  
ҟалаанӡа ииҩхьаз.

Аиԥылараҿы  ашәҟәыҩҩцәа 
Реидгыла ахантәаҩы  Вахтанг 
Аԥҳазоу  иазгәеиҭеит иара убас 
аибашьраҿ  ҳашәҟәыҩҩцәа 
ирылдыршаз: Аԥсадгьыл ахьча
раан дҭахеит, абаҩхатәра ҷы
да злаз апоетесса  Саида Делба. 
1992 ш. дытҟәаны дыргеит еицыр
дыруа апоет Таиф Аџьба, иахьа  
уажәраанӡагьы хабарда ибжьаӡыз 
рхыԥхьаӡараҿы дыҟоуп, Аԥсадгьыл 
рхы ақәырҵеит ҳашәҟәыҩҩцәа 
рҵеицәа: Адгәыр Иналиԥа, Вале
ри  Чачхалиа, Абзагә Гәыргәлиа, 
Беслан Амаршьан, Баҭал Аргәын», 
– игәалаиршәеит иара.

Д.Гәлиа ихьӡ зху Аҟәати  аԥшь
батәи абжьаратә школ  аҵаҩцәа: 
А.Ҵәыџьба, Х. Амҷба, Б.Шьынқәба 
ихьӡ зху Аҟәатәи актәи абжьаратә 
школ аҵаҩцәа: Р.Адлеиба, Н.Дбар, 
С.Амԥар, Ҳ.Ҳараниа исахьаркны 
ирыԥхьеит В.Амаршьан, Т.Ҷаниа, 
Гь.Гәыблиа, Кә.Ломиа, С.Ҭаркьыл, 
Б.Гәыргәлиа ражәеинраалақәа.

Ашәҟәы  аӡыргараҿы рхатәы 
жәеинраалақәа ирыԥхьеит аиз
га заԥҵамҭақәа агәылоу апоет
цәа: Владимир Занҭариа, Заира 
Ҭҳаиҵыкә, Дырмит Габелиа, Енвер 
Ажьиба, Екатерина Бебиа, Иван 
Миқаиа.

Ашәҟәы  аӡыргара хыркәшо, уи 
аҵак ду  шамоу, абиԥараҿа  рааӡа
раҿ ишҿырԥшыгоу азгәарҭеит Аԥс
ны Афырхаҵа Аполлон Шьынқәбеи, 
Аҟәа ақалақь анацәа  рхеидкыла  
аиҳабы  Фируза Чамагәуеи, Римма 
Коӷониеи, Марина Тәанбеи, ашәҟәы 
аредактор Светлана  Ладариеи.

Аҵыхәтан  аиԥылара иалахәыз 
зегьы  ашәҟәқәа  ҳамҭас ирыҭан.

Наира Сабекиа

 d Аԥсны адәныҟатәи аусқәа 
рминистр Сергеи Шамба «Аԥс-
ны ишәарҭадоу, иҭышәынтәалоу 
аҿиара амҩақәа рыԥшаараҿы» 
ҳәа астол гежь аҟны (ақ. Аҟәа, 
2024 ш. сентиабр 19)  иқәгылара 
(икьыԥхьуп иаазыкьаҿны).

Аԥсны иара агеографи атә ҭагы
лазаашьа амчала, аҭоу р ых акыр 
шәышықәсқәа раахыс ҳакәша
мыкәша иҟоу агеополити к атә 
қәыԥшылараҿы имҩаԥысуа ап о 
литикатә процессқәа ирыла хә  ын. 
Акырӡа зымчхара ду   уз ақә ы лаҩцәа 
ирҿагыланы иаа  и ԥмырҟьаӡакәа 
аибашьрақәа ҳҭ  оурых иузаҟәымҭха
уа ахәҭа акәны иҟалеит.

Иҳахҭаагахьоу ахамыршҭра

Дара рҭоурых зегь аҩнуҵҟа
ла аԥ суаа адәныҟатәи агрессор
цәа ирҿагыланы иқәԥон, рхырыԥ
сы ақәҵа Рыԥсадгьыл рыхьчон. 
XIX ашәышықәсазы, дара рныр
реи геостратегиала аҳреи рзы 
аимпериа дуӡӡақәа реиҿагылара 
анымҩаԥысуаз, Мраҭашәаратәи 
Кавказ ажәларқәа аамҭа аӡыбла
ра иалашәеит.

Абасала ҳабацәа аҳәынҭқар
ра дуқәа ринтересқәа реиҿагыла
ра амҩа ианын, абас иҟан ҳҭоурых 
зегьы аан. 

Ихьыԥшым ҳҳәынҭқарра рӷә
ӷәауа, ирҿиауа, ҳара иаҳ хаҳ мыр
шҭыроуп иҳахҭаагахьоу. Адунеи аҟ
ны аҳәынҭқарра дуқәа ринтересқәа 
ҩаԥхьа ианеиҿаҳа, убрахь иналаҵа
ны ҳрегион аҟынгьы, ҳара имҩаԥа
агалароуп ишәоуизоу, изызхәыцу 
амилаҭтә политика.

Ҳажәлар рфырхаҵаратә ҭоурых 
еснагь адунеи ацивилизациатә 
процессқәа ирыдҳәалан, аха иџь
баразаргьы аԥышәа иаҳнарҵеит 
абџьар заҵәык амчала ишзалмыр
шахо ажәлар реинҭәылара, рыбза
зара. Наполеон ишиҳәоз аиԥш, агео
графиа – ари лахьынҵоуп.

Ҳҭоурых аҟны ашьаҿа ҿыц

Урыстәыла аганахьала Аԥсны 
ахьыԥшымра азхаҵара иҿыцӡоу 
ҳҭоурых аҟны қәҵәиаараны иҟалеит. 
2008 шықәса август азы Урыстәы
латәи Афедерациа аганахьала Аԥс
ни АахыҵУаԥстәылеи рхьыԥшымра 
азхаҵара арегионтә ҵакы змаз 
хҭыс мацараны акәымкәа, аду
неитә геополитикатәы имҩаԥысуа 
апроцесқәа рахь анырра ҟанаҵеит. 
Лабҿаба уаҩы ибоит  ашьагәыҭтә 
интересқәа рыхьчараҿы аӷәӷәара 
аарԥшны, Урыстәыла ишхацнаркыз 
иара аҿиараҿы аетап ҿыц, жәлар
бжьаратә аренаҿы аҭыԥ ҿыц ахь 
аиасра. Абасала, 2008 шықәса ав
густазтәи ахҭысқәа, анаҩсан Ҟрым 
Урыстәылатәи Афедерациа аилаза
арахь архынҳәра адунеиеиҿкаашьа 
ҿыц ашьақәыргылара амҩа аанар
тит. Адунеитә система аҽеиҭакра ес
нагь адунеизегьаҿы зымҽхак ҭбаау 
ашәарҭарақәа ирыдҳәалан.

Урыстәылатәи Афедерациаҿы 
ҳаидгыларатә еизыҟазаашьақәа 
ирыхьчоит ҳшәарҭадара, алшарақәа 
аадыртуеит ҳакзаара, ҳетникатә, 
ҳбызшәатә, ҳкультуратә, ҳдинтә ха
лаҟазаара ахьчаразы, иара убас асо
циалекономикатә рҿиаразы. 

Еиҿагылоу амчқәа реидысла
ра мҩаԥысуеит ҳрегион аҿгьы, 
рацәак иаҳцәыхарамкәа. Урыстәы
ла, Ҭырқәтәыла, Мрагылара Ааигәа, 
Ҟрым, Украина, америкатәи аӷбақәа 
ацәырҵра иахьалагаз, аԥшыхәра 
хықәкыс ишьҭыхны аҳаирпланқәа 
зхыԥраауа Амшын Еиқәа – абарҭқәа 
зегьы ҳара ҳзыхәҭаку арегион аҟны 
ҵабыргхаҭаны иҟалеит.

Лабҿабаҵәҟьа ҿырԥштәра ауе
ит 2021 шықәсазы НАТО адекла
рациа. Уаҟа иазгәаҭан, Украинеи 
Қырҭтәылеи рҟны ҩганктәи, ҷы

дала арратә еизыҟазаашьақәа ры
цҵара, урҭ алианс ралархәра аҟынӡа 
инаганы. Иара убас, иарбоуп НА
ТО ишахәҭоу иааидкыланы Амшы
неиқәатәи арегион аҟны адгьыли, 
амшыни, аҳауеи рҟны аҟазаара.

Абри хықәкыс ишьҭыхны Қы
рҭтәылан изаамҭанытәу аарҳәра 
амҩаԥгара рҽазыршәеит. 

Аганахь иузныжьуам, избанзар 
Украина иаақәырҵәиааны иаҵа
хар, аколлективтә Мраҭашәара ам
чқәа рыҽшазыршәо Урыстәыла 
даҽа арраполитикатә конфлик
тк алагалара. Қырҭтәыла аҩбатәи 
афронт аанартыроуп ҳәа зныкым
кәа ирҳәахьеит Қырҭтәыла анапх
гаҩцәа рхаҭақәагьы. 

Иҵабаз агәыӷрақәа

Аԥсни АахыҵУаԥстәылеи еи
башьрала радҵара агәыӷрақәа 
шыҵабгазгьы, Қырҭтәыла ҳтәыла
зы шәарҭара хаданы ишыҟац иа
анхоит. Қырҭтәыла зҭагылоу апо
литикатә кризис, уи аекономикатә 
проблемақәа ҳара ҳгәы дмырҭын
чроуп. Қырҭтәыла уажәтәи анапх
гара знакымкәа ирҳәахьеит Аԥсни 
АахыҵУаԥстәылеи рганахьала амч 
ахархәара мап шацәыркуа. Абри 
инаваргыланы, ҳара иҳаҳахьеит 
Қырҭтәыла аоппозициатә мчқәа 
дара амчрахь инеир аибашьра 
шдырҿыцуазы ражәақәа. Абарҭқәа 
зегь ҳасаб рзуны, Аԥсны арратә 
биуџьет 2020 ш. инаркны акырӡа 
еизырҳан, ирӷәӷәан ҳшәарҭадара. 
Абри инамаданы, иаҵысшьырц сҭа
хуп ҳшәарҭадара иара убас Уры
стәылатәи Афедерациаҿы статеги
ала ҳаидгылара ишахьчо. 

Иага ус иҟазаргьы, ҳадәныҟапо
литикатә усура аганахьала аи
башьра ашәарҭара аԥырҟәҟәа
ареи ҳхьыԥшымра азхазҵауа 
атә ылақәа рхыԥхьаӡара арҭбаа
реи ирызкны изызхәыцу адипло
матиатә активра ааҳарԥшлароуп. 
Ҳдипломатиатә усураҿы иара убас 
Аԥсни Урыстәылеи рыдәныҟапо
литикатә усҳәарҭақәа рыбжьара 
аиқәшаҳаҭрагьы шьаҭас иҟаҳҵа
роуп. 

Иарбанзаалак атактикатә на
ҳәыааҳәрақәа ҭыԥ рымамзароуп 
ҳтә ылақәа реизыҟазаашьақәа рга
нахьала, Аԥсны уаҩ дзықәгәыӷуа 
адгылаҩ ихаҿсахьа аанарԥшуеит.

Ҳаамҭазтәи ауаатәыҩса аду
неи ахаҿсахьа зыԥсахырц зылшо 
ашәарҭара дуқәа ианырҭагылоу 
аамҭазы, ҳара ҳажәлар аҩнуҵҟа
политикатә қәԥара иақәдмырӡро
уп рымч, рылша, ргәамч. 1992 шықә
сазы аибашьра алагамҭаз ишыҟаз 
еиԥш, иааҳарԥшыроуп аилаҵәара, 
аидгылара, адәныҟатәи ашәарҭа
рақәа рҿагылара. Аԥсны акәша
мыкәша аҭагылазаашьа ҳәа

ақәырҵоит аимакаиҿак ахьцо 
аҭыԥқәа.

Актәи – Украина ауп. Убраҟа 
еиҿаҳаит Урыстәылеи аколлектив
тә Мраҭашәара амчқәеи. Урыстәы
лан арҭ аибашьрақәа арратә опе
рациа ҷыда ҳәа ирышьҭоуп. Аха 
ишыҟаҵәҟьоу уҳәозар, Урыстәылеи 
США зхадараҿы игылоу мраҭашәа
ратәи аҳәынҭқаррақәеи рыбжьара 
аибашьра ауп. 

Иазгәаҳҭоит, ҳара ҳџьынџьуаа 
абри аиҿагылара активла ишалаху. 
Рыцҳарас иҟалаз, иҟоуп иҭахахьоу 
ҳтәылауаагьы. Хьӡиԥшеи рымаза
аит наунагӡа!

Амигрантцәа рызҵаара

Украина Урыстәылатәи арратә 
операциа ҷыда атема иаҵанакуа 
атәы акәзар, иалкаатәуп даҽа ас
пекткгьы. Аҵыхәтәантәи амзақәа 
рыҩнуҵҟала Урыстәылан уаҩы 
иԥылоит амилаҭбжьаратә, акон
фессиабжьаратә ҵакы ала аимакқәа 
рырцыхцыхра афактқәа. Иаҳҳәап, 
«Крокус Сити Холл» аҟны, ҳазну 
ашықәс марти ииуни рзы Даӷьысҭан 
иҟалаз атеррористтә актқәа. Абраҟа 
аҭыԥ ҷыда ааннакылоит ԥасатәи 
асоветтә абжьаразиатәи ареспуб
ликақәа рҟнытә аџьатә мигрант
цәа ҳәа изышьҭоу рызҵаара. Иҟоу 
адырраҭарақәа ранализ ала, уаҩы 

игәы иаанагар ауеит, амигрант
цәа рхыԥхьаӡарахьтә арадикалцәа 
ҳәа изышьҭоу Урыстәыла ҩнуҵҟа
ла ашьақәҟьара, арԥсыҽра, абри 
аибашьраҿы аиааира агара аԥыр
хагахара рыҽшазыршәауа.

Иага иџьашьатәызаргьы, аҵы
хәтәантәи аспект Аԥсынгьы иахь
кьысуеит. Ҳара ҳҿы иҟоуп Абжьа
ратәи Азиа иатәу хәнызқьҩык 
аџьатә мигрантцәа. Иҟалап, адә
ныҟатәи амчқәа рҽазыршәар ап
роблема ҳзеиҿкаара. Акыр шықәса 
раахыс аԥсуааи аерманцәеи рыб
жьара аимакаиҿак амца ацраҵара 
рыҽшазыршәоз еиԥш, ашәҟәыбӷьы
цқәа аларҵәауа, аерман школ 
артҟәацга аҵаҵауа. Аҵыхәтәан
тәи аамҭазы амц жәабжьқәа ала
дырҵәоит Ашьха Ҟарабах аҟнытә 
ахҵәацәа  Аԥсны анхарҭақәа рыҭа
разы шәмиллион доллар аурышьҭу
ашәа. 

Аимакаиҿак аҩбатәи аҭыԥ – 
ари АахыҵКавказ ауп. 2020 шықә
са анҵәамҭазынӡа АахыҵКавказ 
«иҵаарку аимакқәа» ҳәа изышьҭоу 
ирҭыԥны иҟан. Аха Ермантәыла 
аԥызаминистр Никола Пашини

ан иполитика убрахь икылнагеит, 
Азербаиџьан Ильхам Алиев ире
жим иаӡбеит Ҟарабахтәи апробле
ма мчыла аҭыԥ ақәҵара ауеит ҳәа. 
2020 шықәса сентиабри ноиабри 
рзы Ҟарабахтәи аибашьра икыл
нагеит Ермантәыла аҵахарахь, иа
ра Ҟарабах ахаҭа аиԥш, иаԥну ара
ионқәа фба рцәыӡрахь.

Хазы иалкаатәуп арегион аҟ
ны Ирантәи афактор. Ермантәыла 
имҩаԥысуа апроцессқәа Ирантәи 
анапхгара амыргәамҵыр залшом, 
избанзар арегион аҟны аҭырқәцәа 
рнырра арӷәӷәоит. Абри инамада
ны, уаҩы дазхәыцыр ауеит раԥхьаӡа 
акәны ҩышәшықәса раахыс Кавказ 
Ирани Ҭырқәтәылеи реиндаҭлара 
иаҭыԥны иҟалоит ҳәа.

Ишԥаныԥшуеи ҳара ҳтәыла?

Шьҭа абри аҭагылазаашьа ҳа
ра ҳтәыла ишаныԥшуа ашҟа ҳаи
асып. Лабҿабаҵәҟьа уаҩы ибоит 
арратә операциа ҷыда иаарласны 
иахьыӡбамхо аҭагылазаашьақәа 
раан, Ермантәыла иааннакылауа 
Урыстәыла аҿагыларатә роли аса
нкциатә режими Азарбаиџьани 
Қырҭтәылеи ықәдыргылоит Аахыҵ
Кавказ акырӡа зҵазкуа аҳәынҭқар
рақәа ракәны. Ҳара ҳзы, раԥхьаӡа 
иргыланы, акырӡа зҵазкуа Қыр
ҭтәыла ауп. Аԥсны ашәарҭада
раҵәҟьа ҩаспектк ирхьыԥшуп.

Раԥхьатәи аспект – ари Қыр
ҭтәыла ахаҭа аҩнуҵҟа иҟоу аполи
тикатә ҭагылазаашьа. Ҳазну ашықәс 
октиабр азы атәылаҿы иазгәаҭо
уп изаамҭанытәу апарламенттә 
алхрақәа. Урҭқәа раан анапхгара 
ҟазҵо апартиа «Қырҭтәыла агәаҭа
хра» амчра еиқәнархоит, мамзар
гьы иахырҳәоит.

Ҳаамҭазтәи Қырҭтәыла амчра 
арратә операциа ҷыда ианалага 
инаркны Москва маҷк иақәыӡбаны, 
Урыстәыла иаҿагылаз асанкциақәа 
ирыдымгылеит, аҩбатәи афронт 
аартра мап ацәыркит. Аоппозициа 
акәзар, аҳәаҭыхла игылоуп аҩбатәи 
афронт аартразы, убрахь иналаҵаны 
– Аԥсны адгьылҵакыраҿгьы.

Аҩбатәи аспект ари – Урыс
тә  ылеи Қырҭтәылеи реизыҟа
заашьақәа роуп. Урыстәылеи 

Мраҭашәареи реимак аганахьа
ла Қырҭтәыла ганкы иахьаднам
цәыло иабзоураны, Москвеи Қарҭи 
реизыҟазаашьақәа аԥсасира иа
лагеит. Иаагап ацифрақәа. 2022 
шықәса ииуль азы атәылақәа рыб
жьара атауареиҭарсра 30% ры
ла ишьҭыҵит, иара убас Урыстәы
лан анефти арацәеи раахәарақәа 
акырӡа еизҳаит. Урыстәыла ақыҭан
хамҩа Аминистрра адырраҭарақәа 
рыла, Қырҭтәылаҟа ирҭиуа ачашы
ла 9нтә егьаагымхо ишьҭыҵит. Иа
ра убас автомашьынала, аҩқәа ры
ла ахәаахәҭра амҽхакқәа заҵааира 
ишрызҳац ирызҳауеит. 

2023 шықәсазы Урыстәылеи 
Қырҭтәылеи рыбжьара ирҿыцын 
авиаеимадара. Аха Москвеи Қырҭи 
реизыҟазаашьақәа политикала 
уажәтәи «рыԥсасира» Урыстәыла тәи 
аексперттә, аполитикатә гәы ԥ қәа 
рыҩнуҵҟа агәышьҭыхра рнаҭеит, 
ргәы иаанагоит Қырҭтәыла Уры
стәыла ашҟа ихьаҳәуеит, уаҳа мҩак 
амаӡам ҳәа, насгьы ҵыхәаԥҵәала 
аинышәаразгьы Аԥсни Қырҭтәылеи 
џьара федерациак, мамзаргьы кон
федерациак аиҿкаара алшоит ҳәа.

Агәра гаҵәҟьаны сыҟоуп, Уры   с
тәыла анапхгара уи аҩыза ап ланқәа 
шамам, ҟалашьагь шрымам. Аха абас 
еиԥш иҟоу агәаанагарақәа Аԥс
ни Урыстәылеи реизыҟазаашьақәа 
рыкәшамыкәша иҵоурам аҭагы
лазаашьа аԥҵарахьы икылыргоит.

Ашәарҭарақәа ҳхаҿы иааганы

Аимак ахԥатәи аҭыԥ – мрагы
ларааигәатәи. Ишдыру еиԥш, 2023 
шықәса октиабр 7 азы ХАМАС ҳәа 
изышьҭоу ахеидкыла аибашьцәа 
Израиль аладахьҟа ақәылара ду 
еиҿыркааит. Убри аҭакс Израиль 
Газа асектор аҟны аибашьратә 
операциа ду аԥшьнагеит. Абарҭқәа 
зегьы арегион аҟны зымҽхак ҭба
ау аибашьрахь икылыргар ал
шоит. Уажәнатә ирылацәажәоит 
Шьамтәылеи, Ливани, Ирани рҟны 
аибашьрақәа рымҽхак арҭбаарахь.

Шәарҭарас ҳазҭадыргылоу
зеи абарҭ ахҭысқәа? Шьамтәыла 
аҩнуҵҟа аибашьра ҭҵаауа уҿаау
хар, лабҿабаҵәҟьа иубоит Мрагы
лара Ааигәа шеиладырҩынтуа ами
грациа дуқәа. 

Аҭагылазаашьа абас иҿио аҿы
нанахар, ҳара ҳазхиазароуп Аахыҵ
Кавказтәи арегион ашҟа ишдәықәло 
Мрагылара Ааигәа атәылақәа рҟын
тәи хыԥхьаӡара рацәала ахҵәацәа.

Хазы иалкаатәуп мрагылара
игәатәи атәылақәа рҟны ишынхо 
ҳдиаспора ахаҭарнакцәа. Зымҽхак 
ҭбаау аимак ашьапы акыр, Аԥс
ныҟа иааҳамгар ада ԥсыхәа ҳауам 
ҳџьынџьуаа. Ишәгәаласыршәоит, 
ҳара уи аганахьала аԥышәа шҳа
моу, 2013 шықәсазы Шьамтәылан
тәи ҳџьынџьуаа хәышәҩык инаре
иҳаны иааҳгеит.

Ҳҿаԥхьа ишьҭоу ашәарҭарақәа 
рхаҿы иааганы, ҳтәыла анапх
гара хшыҩзышьҭра ду азыруеит 
ҳАрбџьар Мчқәа реибыҭара. 2020 
шықәса инаркны ҳазҭоу ашықәс 
азынӡа имҩаԥыргон аиҿкаа
раштаттә еилазара аиӷьтәра, иа
ра убас еиуеиԥшым аҽазыҟаҵа
рақәа. Аҵыхәтәантәи аамҭазы 
арратә напхгараҭара аусбарҭақәа 
разыҟаҵара ԥымкрада имҩаԥы
суеит. Урҭ зегьы азкуп архәҭақәа 
рылшарақәа реиӷьтәра, иагьеи
цымҩаԥыргоит Урыстәылатәи Афе
дерациа Арбџьар Мчқәеи дареи. 
Аҟәатәи иреиҳау азеиԥшархәҭатә 
команда ҟаҵаратә ҵараиурҭаҿы иа
зыҟарҵоит аспециалистцәа – БПЛА 
аоператорцәа. Мрагыларатәи аҳәа
аҿы ихыркәшоуп ахырӷәӷәарҭақәа 
рыҟаҵара, иара убас 13 киллометр 
инаӡо амҩа ҿыц ҟаҵоуп. 

Урыстәылатәи Афедерациаҿы 
ҳаррастратегиатә еидгыларала 
ишьақәырӷәӷәоу абарҭ уҳәа егьырҭ 
аусмҩаԥгатәқәа агәра ҳдыргоит 
Қырҭтәыла аганахьала иҟаларц зыл
шо агрессиа аҿагылара шҳалшо. 

Атәыла ашәарҭадара ҳана
лацәажәо, аганахь иаҳзаважьуам 
аҩнуҵҟатәи ашәарҭадара иама
доу азҵаарақәагьы. 2020 шықәса 
инаркны иахьа уажәраанӡа акри
миногентә ҭагылазаашьа анализ 
иаҳнарбоит аҳәынҭқарраҿы ацәгьо
урақәа рыҩаӡара иҭышәынтәаланы 
алаҟәра ишаҿу. Аҩнуҵҟатәи аусқәа 
русбарҭақәа хықәкыла аусмҩаԥ
гатәқәа нарыгӡоит азинлеишәа ахь
чаразы, ауаажәларратә шәарҭа
дара алыршаразы, ацәгьоурақәа 
ирҿагыланы ақәԥаразы, азинеила
гарақәа рпрофилактика асистема 
арӷәӷәаразы. 

Иҳаҩсхьоу, иҳахҭаагахьоу ҳха
мыршҭыкәа,  адәныҟаполитикатәи 
ҳамҩа ииашаны илаҳхыроуп. Агәы
лацәа рҟны ҳаизыҟазаашьақәа иҵо
урам рҭоурыхтә ԥышәа адәныҟатәи 
ҳполитика шьаҭас иамаиуроуп.

Ҳаамҭазтәи агеополитикатә ҭа
гылазаашьаҿы ҳажәлар ирҭахуп 
акзаара, аилаҵәара, аидгылара адә
ныҟатәи ашәарҭарақәа ҳрыцәцарц 
азы. 

Амилаҭтә шәарҭадара 
адәныҟатәи азҵаарақәа

Аԥсни уи акәшамыкәшеи

Акьыԥхь иазирхиеит
 Б.Қаџьиа

Ҳажәлар рфырхаҵаратә ҭоурых еснагь адунеи ацивили-
зациатә процессқәа ирыдҳәалан, аха иџьбаразаргьы аԥышәа 
иаҳнарҵеит абџьар заҵәык амчала ишзалмыршахо ажәлар ре-
инҭәылара, рыбзазара. Наполеон ишиҳәоз аиԥш, агеографиа – 
ари лахьынҵоуп.

Аҵыхәтәантәи 
абырлашқәа

«Ус иҟоуп аԥсҭазаара»

Шықәсык нҭакәкәа ицеит Инна Аҳашԥҳа дҳагуижьҭеи. Аха иҟоуп лажәа. 
Уи акыр инаӡоит, амҽхак рацәоуп. Зны аӡхыҽҽеиԥш амчхара дууп. Зны 
абџьар еиԥш иҭҟьоит. Зны амрахәага иаҩызоуп, иҟәымшәышәыуп. Да-
ныччоз убасшәа адунеи лырлашон. 

Инна даара лгәы бзиамкәа дыҟан. Лҭынхацәа лыхәышәтәра иаҿын. Аха 
лҩызцәагьы ҳлыцрыхон.  Даара сылзыразуп Марина Барцыцԥҳа. Лара 
дахьылбоз анаҩс, саргьы даара слырманшәалон. Акырынтә ҳаидтәалеит, 
ҳаицәажәеит, лажәеинраалақәеи лыхшыҩзцарақәеи анаҳҵеит. 

Лыԥсҭазара зегьы уасиаҭны исалҳәеит. Лассы-ласс аҭел дысзасуан. 
Акыр аамҭа дсацәажәон. Исзеиҭалҳәаз ауаз акгьы саҩымгакәа, инарҭбаа-
ны исеиллыркаарц даҿын. Уи уажәы агәра бгаӡом, аха нас еилыбкаап ҳәа 
нацылҵон. Зны исыӡбеит лхәыҷра иадҳәалаз, зынӡа иқәыԥшӡаз ажәаб-
жьк лсырҳәарц. Нас икьыԥхьны, лгәылҽанӡамкәа иласҳәарц. Телефон-
ла ҳаицәажәара анысҵон. Уи лара агәҩара лыман. Уи ашьҭахь ҳаибабар, 
иҵегьы ихаҳарҭәаарц сҭахын. Аха адырҩаҽны лара деицәахеит. Лассы 
ҳаанлыжьит. Данцоз лқьышә аччаԥшь ықәын. Дунеи лашак даланагале-
ит, ма илҭахыз шьоукы лԥылеит.

Абызшәа зыргәаҟуа

 d – Абас   ҳашцо ҳанца, ҳми-
лаҭ зегьы аԥшӷәынҵә қьалеиԥш 
инеилыҩры ицоит. Икаҳауеит 
ҳара ҳдунеигьы, ҳхаҭарагьы, ҳми-
лаҭгьы. Абызшәа ахьаа змаҳаз, 
асаркьал каҳан абжьы мго ианала-
га, убри шымго змаҳаз – милаҭуп 
ҳәатәӡам. Убас сажәеинраалак 
аҿы исымоуп. Урҭ уаахаӡом нас. 

Абызшәа шкаҳаз зымбо, абызшәа 
абжьы змаҳауа, збызшәала изым
цәажәо уамашәа иџьасшьоит. Аԥ
сышәала иаҳҳәо ахаҭа ҳзымҳәакәа, 
икажьны, урысшәала ҳанцәажәо, 
абызшәа шаҟа игәаауа ҳара иаҳ
нырӡом, бдыруоу? Уи шәарҭоуп. 
Шәеихашәааит ажәа закәу бымды
руеи? Уеихашәааит уара рҳәоит. Уи 
аԥсрагьы иадҳәалоуп, уеихашәуа 
– уҿы акуеит. Аха зегьы раасҭа 
убызшәа узымҳәо уаныҟоу ауп уа
неихашәуа. Абызшәагьы шәуеит, 
ахаҭагьы шәирахоит Абызшәа. Ҳа
ра ҳхы иаҳзамырхәо ҳаналагалак, 
абызшәа ахала ианықәхалак, иа
ра хазы ицоит. Иаҳәогьы шәира
хоит. Аҩны бызшәа ҳазҳәом, аҵа
радырра бызшәа ҳхы иаҳзархәом. 
Абас абызшәа алыԥсаауа ианалага
лак, абызшәа аԥсрахьы ианнеилак, 
абызшәа ахаҭа шәиуеит. Убри абыз
шәа ашәи ауп ажәлар ықәызхуа, 
Инна. Ажәларқәа ибжьаӡыз ыҟа
ми, ианыӡааз ажәларқәа ҳәа. Уб
ри абызшәа иашәиуеит изымҳәаз 
ажәлар. Убри абызшәа ашәи ауп 
ирхарахо.  Убри зынӡа ишәарҭо
уп. Аҵыхәтәантәи аамҭазы убри 
сацәшәо салагеит. Абызшәа убри 
аҟара ҳашьклахысуа ҳалагеит. Иҿа
асҭами ари. Еиҳа изыхьчаша, еиҳа 
амал зку, еиҳа аԥара ахҭнызҵаша, 
еиҳа аӡыргара азызуша… Анҭ ақәҵа
рақәеи азакәанқәеи ирыдыркыло, 
абызшәа еиҳагьы иахыччошәа або
ит. Анцәа ианишоз амгәарҭа иҭаҳгаз 
абызшәа, закәанла иҳахьчарц ҳала
геит. Уи бзиа иабаӡом. Ари фарисе
ироуп. Шәҟәылатәи афарисеира. Уи 
абызшәа ахаан иазыхьчаӡом. Ҳа
ра абызшәа амгәарҭа ишҭаҳгаз, ҳа
ра ҳгәы иҭыҩны, ҳҟырҟы абас иҭы
ганы акәымкәа, адгьыл иқәмыҩуа 
азакәанқәа рыла иҳахьчоит ҳәа ҳа
налага, ҳбызшәагьы ҳаргьы ҳаҵамб
го… Ус ҟалашьа амаӡам. Уажә 
иаасыртӡом иҵегьы иҿаасҭоу ахҟьа
ԥҟьақәа амоуп Абызшәа. Уи ҳара 
ҳахьчар ауп, уаҳа акгьы ҳахьчаӡом. 
Уи ҳныхахә ауп, уи ҳанцәахә ауп, уи 
ҳҵарадырра ауп – зегьы ааизакны. 
Аҿҿаҳәа аԥсышәала ицәажәо ауаҩы 
ахаан акагьы ицәыӡӡом. Егьырҭ рҵа
радыррагьы ыҟоуп, зегьы ыҟоуп да
ра рбызшәала. Ирбеит, уи рдырит 
ҳа ҳаԥхьа, уи азоуп ҳаԥхьа ауаа 

рхы зақәырҵо. Иаҳҳәап, ақырҭқәа... 
Қырҭуак биԥыли, идгьыл аҿы акәым, 
араагьы, зегь раԥхьа ақырҭуа быз
шәала ауп дышбацәажәо. Ус ҳа 
ҳтәқәа ирзыҟаҵаӡом. Сколько сто
ит ҳәа ҳашиазҵаауа ббахьоу, ама
газин иҵагылоу, аԥсуа иҭиуоу, аер
маны иҭиуоу макьана иҳаздырӡом. 
Зегьызегьы ишәираны, акәыкәба
аиԥш иаҳхаԥаны ҳаҟоуп. Ибжьыс
ны, ҳхы иқәҳаны ицоит ҳбызшәа, 
убри сацәшәоит зегьы реиҳа. Убри 

шьҭыхтәуп, Инна. Убра иҳәҳәатәуп. 
Асаркьал иастәуп. 

Уи зегьы шеимырдо доуҳала ауп. 
Аха адоуҳа аус ауӡом ҳара ҳҿы. Аб
ни аӷьарӷьарҳәа иаҳку, ателеви
зор, зыбжьы ҳмаҳаша, ауп зынӡа 
ҳақәызхыз. Убри иҭагыланы иҳәҳәа
лааит аҳәҳәара бзиа избо. Абызшәа 
ҳәа ҿырҭыр, ма хәыҷқәак ираҳап. 
Бара иҟаҳҵари? Убра саангылоит.

Лхазыҳәа 

Са сыԥсыргьы укыдымшәааит,
Сиеҵә насгьы улашала.
Сышьҭахь иааиуа думыршәааит, 
Амҩа каххаа ирбала.

Абри ԥшькуплетк иҟоу, сышәҟәы 
актәи, ма аҩбатәи иагәылоуп. 
Ианҵаны ирзынсыжьуеит. Ихәыҷӡа
ны, ашәҟәы абас иаартны иҟаҵа
ны, убра анышәынҭраҿы идыргы
ло ианызарц. Амҩаду саныртәалан, 

спатреҭ анҵаны исҭахӡам. Уб
ри ацәаҳәа нацҵаны инарысҭоит, 
уаҳа акагьы сҭахӡам. Зынӡа акагьы. 
Ажәқәа ҭаланы итәалааит. Акәыр
шагьы ашәымҭан ҳәа расҳәоит.

– Ажә еиҳа доуҳак узыннажьу
еит. Ажә нцәахәыс ирымами ин
диаа. Уцоуаауа, угәаҟха, амедалқәа 
уаԥхьа иамаркьакьан, заҟа умоу 
ԥхьаӡо, заҟа шәҟәы ҭужьхьоу ԥхьаӡо 
есыхәылбыҽха, асиа уцәеилагар ҳәа 
ушәаны.  Уи акгьы унаҭаӡом, Ин

на. Ҳазшаз иҭаршәны иаҳзиҵәахыз 
ҳгаӡара агәашә ацаԥха аартны 
ираҳҭоит убри ала ауп. Уаҳа акагьы 
узыҟаҵаӡом. Ҳара иаҳзымдыруа 
ҳҭынрак аҿы ҳнаган ҳауижьит ҳаз
шаз, аха ҳагьихашҭӡом. Уантәи ҳша
азгьы ҳаздырӡом. Иара дшаҳзым
жьогьы ҳзеилкааӡом.  Лабзҩабзла 
Аԥсынгьы узеиқәырхом, абызшәагьы 
анышә иагоит, ҳхаҭагьы ҳхы ҳзе
иқәырхаӡом. 

Ашхырцәаӷь ашьҭахьтәи ашьапы 
аҵаҟа агәам еизгарҭа амоуп рҳәеит. 
Агәам зысҳәо, ашҳамқәа еизнагоит. 
Нас ицҳарц анаҭаххо, убри ааизыр
кәкәаны, атыҟҳәа ицҳауеит. Изысҳәо, 
дыҟоуп аӡәы аҵыхәанӡа зҽеизган, 
аҟыҿыҳәа дуцҳаны, анышә уаҭаны – 
убри даара исцәымӷуп. Ауаҩы зегьы 
ҩнуҵҟала иго џьишьоит, иҽырпа
тисананы, иҽырхааны. Арахь ибжа 
сымсымуа ианырбалак иџьаршьо
ит. Ус иҟоу ауаа Анцәа ҳазшаз инапы 
иануп, сус рылаӡам.  Дыцҳауеит, дыс
зычҳаӡом. Аха ауаҩы иԥсҭазара Ан
цәа ииҭаз ауп, ҳара ҳалакьысыр азин 
ҳамаӡам.  Иагьысҭахӡам. 

Агәлымҳа 

Ауаҩы апоезиа лымҳала маца
ра иаҳаӡом. Улымҳагьы иаҳароуп, 
угәгьы аццәажәароуп. Убарҭ анеиба
дырлак ашьҭахь ухшыҩгьы аус ауро
уп. Нас иаатуеит ашәқәа, нас унеины 
иузҳәаз уҳәеит. Иузымҳәозар, ука
лам нықәҵаны, уҽага аашьҭыхны, 
убри ала рашәара уцоит.

Аԥсабара иара атәы ҟанаҵоит уа
ныҩуа. Аха сара аԥсабара иснаҭеит 
ҳәа бтәар ҟалаӡом. Апоезиа ԥша
алатәуп есымша. Еимдалатәуп. 
Апоезиа ахьӡу сыздырам сара, аха 
ашәҟәыҩҩы ицәыриго, иибо, уи 
машәырны ибаӡом, диасны дыш
цо баша ибаӡом. Уи аказы ирбоуп, 
аказы ирҳәоуп. Урҭ зегьы еилыр
фаҷа, асаан ԥҽыхақәа реиԥш ҵаҟа 
икажьӡам. Уи иара ԥсабара гәынкы
лагоуп. Хәҭахәҭала иҟоуп. Иумҳәар 
зда ԥсыхәа ыҟам иара ицәырнаго
ит. Ахаҭа иуанаҳәоит. Уи еилукаа
уоу, еилыумкаауоу, ҳазшаз иуиҭазар, 

адаҷкәа ҳамоуп иареи ҳареи, ҳаима
доуп. Гәлаҵакгәлаҵак ҳамоуп. Убри 
иҳаиҳәоит иҳәатәу, иутәу, иҟаҵатәу, 
апоезиа адунеи узаартыр инагӡаны. 
Уи ганкы, ус уҳәозар.

Даҽа ганкы – иаауртуа адунеи 
дара иззаауртуагьы ирыдыркылозар 
ауп.  Урҭгьы ираҳар ауп. Убас наҟа
аҟ аус шәзеицур, адунеи амаӡақәа 
рацәаӡаны, даара идагәоу уаҩымзар, 
ахԥатәигьы иаҳауа иҟалоит. 

Аха иара Анцәа убасҟак де
иҷаҳаны иҳаиҭаз акоуп, уи абас 
унышьҭасны иаашьҭыхны иуҭа
ху узалаҟаҵаӡом. Анцәа иџьшьоуп 
убас ахьузалаҟамцо. Аха апоезиа ак 
алаҳҳәаз ахьџьаҳшьо ауп арыцҳара. 
Ус џьаҳшьоит аԥхьаҩ ианиаҳҭалак. 
Апоезиа ала акагьы узҳәаӡом. Уажәы, 
ӡибнаҟа, иахьеиҿсырԥшуа иашаӡам, 
аха апоезиа аелементқәа иреиуоуп 
азар, иаҳҳәап, амыткәма. Апоетикатә 
форма рымҳәои. Азар анырҳәо, аҽы
уаҩ хаҵа иоуп иаҳарак иззырҳәо. 
Насгьы азар иаҳәо, аҽыуаҩ идунеи, 
аҽыуаҩ дызусҭоу, азар аҟны ишуҳәо, 
жәеинрааланы иузҳәаӡом. Мамзар
гьы, аԥҳәыс аккаҳәа днатәаны амыт
кәма анылҳәо, Анцәа иумҳәан, аха 
амыткәма уигьы ауаҩы аҵыхәтәан
тәи идунеи анҵәамҭа ауп, инаскьа
гақәоу. Уи уаҳа ҽакала иузҳәаӡом, уи 
ҽа хырхарҭак амоуп. Акакала зегьы 
ахырхарҭқәа рымоуп. Адунеи убас 
еиҿыбаауп. 

Ҳара ҳаԥсуараҿы, иара аԥсуара 
захьӡу, изакәу анаҳҳәогьы, сара ае
лементқәа избо, иаҳамҳәац, иҵәаху, 
иҟоу – аԥсуара аелементқәа ракәу 
џьысшьоит.  Избан акәзар, аԥсуара 
ирҳәахьоу, иаадыртхьоу, уи мариа
ны иҳәома, маҷк иџьбараны иҳәо
ума, ҽа зҵаароуп, ҽа хырхарҭоуп, 
аха аԥсуара ҳәа ҳара ҳаҩуа ҳашьҭо
уп. Аӡәы акала иҳәоит, ҽаӡәы акала 
иҳәоит – зегьы акоуп иҳәам, ицәыр
гам ауп аԥсуара закәу. Иара ҳаԥсуа
ра адунеи зегьы, ишеибгоу иааизак
ны, иҳәам аҿоуп иахьыҟоу. Ҳаԥсуара 
аартны ицәыргаӡам. Уи цәыругар, 
уажәы заҟа иҟьашьу аҟара ҩба 
ирҟьашьуеит. Иара ахаҭа, ӡибнаҟа, 
иаҳцәыӡыргьы ҟалоит. Уи усҟак уа
лакьысыр иуртытыр азычҳаӡом. Ҟа
лашьа амаӡам. Насгьы, абри шԥаҟоу, 
абри закәи ҳәа ауаҩы ианиазҵаауа, 
изаҳаз ишиаҳаз, аҩбатәи ахԥатәи 
иеиҳәар ҟалаӡом. Уи иара агәлымҳа 
имазар ауп. Дыгәлымҩымзар ауп. 
Дыгәлымҩуп рымҳәеи, игәы иал
мыҩӡеит ауп иаанаго. Агәы аупцәа 
иаҩызоуп, аупцәарҳәы рҳәоит аԥ
суаа. Игәы иалмыҩӡеит, наҟ имцаӡе
ит азыҳәан ауп агәлымҩы зырҳәо. 
Иажәа бзиаӡоуп, акаамеҭ. 

 Аха ауаҩытәыҩса дуаҩытәыҩ
соуп. Аӡәы маҷк еиҳа дхьысҳауп. 
Аӡәы еиҳа… ус иҟоуп. Аха агәлымҩы 
ззырҳәо, зегьы ззеиԥшшәа иҟоу 
уаҩуп. Уажәы, иаҳҳәап, ажәытә 
аԥсуаа ргәыблышьеи иахьатәии 
еиԥшӡам ҳәа рҽыршьуеит. Еиԥшуп. 
Урҭ аҩбагьы акоуп, аха аамҭа ахаҭа 
ҳарыцқьеит.  Ҳарыцқьеит ануҳәо, 
ибааԥсны ҳарыцқьазаргьы ауеит, 
ибзианы ҳарыцқьазаргьы ауеит. 
Ҳара ауаҩра иҳамаз, аламыс иҳа
маз, абзиабара иҳамаз убарҭ зегьы 
ҳалнацәцәаан… Абыржәы иаҳҳәап, 
иахьа сшаауаз амҩан ԥҳәыс быргк 
амашьына дахьымӡеит. Ирласны 
сахьӡап лҳәан, дшьацәхныслан, 
лшьапы ԥҵәеит. Ҟоҳ иҳәоит аӡә 
дахьгылоу, дрыцҳамхеи уара аԥҳәыс. 
Иабахәа, иаалзыԥшыр, ламыс рмоуа
аит ҳәа иахьа хы нтәԥшьынтә игәы 
иаланы иҳәоит. Даҽаӡәы уи аԥҳәыс 
лшьапы ԥҵәаны, дганы дыржызар
гьы хьаас имаӡам. Игәы иалмыҩӡе
ит.  Агәлымҩра уи аҩыза аформагьы 
ыҟоуп.

Егьирахь, шәизымӡырҩи иа
цы иржыз аҷкәын, аԥырҩы Еш
ба. Ашәарҭа аныҟоу – уи уаҵәы 
узықәшәо анузымдыруа. Анцәа иџь
шьоуп иахьагьы амш цеит, ҳазхара 
ҳфеит, уаҵәгьы ак ҟалап ҳәа ҳан
хәыцуа убри ауп арыцҳра иҳәеит. 
Абри ҳәаны дыԥсит бара, ҿымҭӡакәа 
дшыҟаз. Убри аҩыза ауаа ыҟоуп... 

– Аҵаҳәаҩы. Адыр, аҵаҳәаҩы. 
Аҵаҳәаҩы иаҳа ииашоуп. Аҵаҳәаҩы 

иоуп изҳәо убри аҩыза, ҽаӡәы 
изҳәаӡом. Убри аԥсышәала исҳәар 
сҭахын – предсказатель.  Аха ԥсыуа
ла аҵаҳәаҩы рҳәоит. Даара ииашо
уп. Уи гәынхәҵысҭала. Агәынхәҵысҭа 
аҟара аус зуа ыҟаӡам, ауаҩы иҿы. 
Зегьы реиҳа   иузгәамҭо агәын
хәҵысҭа. Уи ҳара иҳамоуп. Уи гәын
хәҵысҭала аус зуа иоуп аҵаҳәаҩы. 
Ҳазшаз иеиҳәоит иаразнак. 

Иҩбахаз, уи апоезиа атәоуп. Сара 
сдунеи аҿы зегьы реиҳа сзыцәшәо 
апоезиа ада акагьы ыҟаӡам. Егьырҭ 
акагьы сацәшәаӡом. Апоезиа аҟара 
аус зуа ыҟаӡам. Ишыҟоу басҳәап, уи 
зыԥсы ҭоу доуҳауп. Иныҟәо доуҳауп. 
Ауаҩы деимаздо доуҳауп, ацҳа до
уҳауп. Уи аимадага, даара иӷәӷәоу 
еимадагоуп. 

Иуҭаху ауаҩы

Зегьы иреицәоу аҟазшьа, зегьы 
реиҳа уаҩы изымычҳауа сара исы
моу, сан илыхшазшәа, зегьы сара 
исеиԥшзар сҭахуп. Аԥышәа змоу 
ауаа исарҳәеит, бҽахыбымшьаан, 
бавс рҳәеит. Мамоу сҳәеит. Сара 
ишсыдыскыло анҭ ианыҟарымҵа
лак, ари сара сымацара соума изтәу 
ҳәа саақәгылоит. Ус ҟалашьа амаӡам, 
бара, Инна.

– Ауаа зегьы џьара акы иаҵами, 
рхатәык. Иахьцо сеидру.

–  Аиеи, аха абарҭ зегьы, иара 
Иисус Христос ихаҭа иҟоу зегьы 
ҳа илаҵаны, ухәарҭам имҳәеит, ус
зымӡырҩит имҳәеит, убжь ысуп 
имҳәеит, зегьызегьы ҳаигәы
ҵаҳәҳәан, ҳиман дмааи. Нас ушьҭа, 
аҭакс хәыҷык ҳуаазар иҳахьуеи. 
Ируам арҭ, ирҭахӡам. 

Адгьыл аҿы ҳшеибажьаз, Ан
цәа дужьар ауа џьыршьоит. Ирҳәо, 
ируа, иҟарҵо, рықьачақьрақәа Ан
цәа инапы иқәҵан дтәами. Ус иҟо
уп, анс иҟоуп. Сара сгаӡахеит бара. 
Ақьыԥшра ауаҩы дԥыхха дықәнаҵо
ит, ҩнуҵҟалагьы, адәахьгьы, доуҳа
лагьы дҟәыбаса дагоит. Ахҭыԥ да
газшәа. Иара итәы ада акгьы имбо, 
ус ҟалар шԥаҟало ҳәа уа хьынҳало. 
Иҟамло ҳәа акры ыҟоу џьушьоит. Ус
шәа сыҟоуп, сгаӡахеит, Инна. 

Аиаша сҳәар сылшоит схазгьы. 
Сызнысыз амҩақәа сара исымды
руеи. Иччархәзаргьы, ибааԥсызар
гьы, схы сахыччозаргьы, схы агәаӷ 
скуазаргьы.

– Бара аиашаҳәара баниуаз ҟәа-
дас ибықәырҵазшәа, убас быҟоуп...

– Сыздырам. Ус иҟан рҳәеит сҭа
ацәагьы. Сабду ақыҭа аокруг дахагы
лан, Ԥақәашьтәи аокруг, Кьаразаа 
рхаан. Ҟама хәыҷык иҟәнын. Убри 
ала ажәлар ныскылоит ҳәа даҿын, 
ҷыхҷыхҳәа. Иашамзар ак иҳәар 
ҟамло џьушьап. Агәашәқәа зегьы 
ҿыҩрны, аҭаацәа зегьы ҳдәылҵны, 
ишьҭыхны акәын ишааҳартуаз, иа
ра иҽы даасуа, Кьаразаа дрышьҭан 
рҳәеит. Иахыччон есымша.

Изхысҳәаауа, ҳшьа џьара аус 
ауама, акы ыҟоуп. Уи иахьынӡаб
зиоугьы сызбаҳәаӡом шьҭа. Ԥыхьа 
ибзиаз џьышьа ибасҳәар сылшон, 
ушьҭа игаӡаразаргьы ҟалап. Каамеҭ 
игаӡароуп. Избан акәзар иҟам ак 
сыԥшаауеит ҳәа уҵыркант кны, иҵу
хуа ахьыҵам уеимдар ауама?

– Иҵазаргьы ҟамлои?
– Уаҩы изымԥшааӡац, Инна.  Ус 

акалашәа иҟоуп адунеи. Сара ир
мариашәа сахәаԥшуан. Ҽакала 
ахәаԥшра салагеит уажәы. Иуҭаху 
ауаҩы уишьҭалеит ҳәа дузыԥша
аӡом, Инна. Убри зегьы реиҳа итра
гедиоуп, бдыруоу.

– Иуҭаху ауаҩы?
– Иуҭаху ауаҩы – ак уҩуама, акы 

уиазҵааума, акы имухуама. Акы 
азыҳәа иуҭаху ауаҩы уишьҭалан, 
убри иуҭаху ахҭа иҭаиршәуазаргьы, 
уара духәо ахаан дзыҟалаӡом. Иуе
иҳәаӡом, мамзаргьы иҳәар аҭахым
кәа ибоит. Армаӷьырма аимаақәа 
анушьоуҵо еиԥш иҟалоит, уаҳа 
иухәо ҳәа аӡәгьы дыҟаӡам. Ус иҟо
уп аԥсҭазаара.

Инна Ҳаџьымԥҳа
(Иацу ыҟоуп)

Стелла Сақаниа

 d Жьҭаарамза, иара амза ахьӡ 
ишаҳәо еиԥш ажь аҭаара иаамҭо-
уп. Ана-ара аҩнаҭақәа рҿы ан-
хацәа рҽаҩра еиныргалоит амш 
иахьынӡарнаҭо. Аҩыҟаҵаразы 
рчанқәеи руалырқәеи дырма-
зеиуеит. Макьана аҳауа иалоуп 
илаҳа-лаҳауа ажь афҩы. 

Пату рзақәума иахьа анха ҩ 
цәа ажьи, аӡахәеи, аҩыҟаҵареи 
ажәытәан еиԥш? Еимырдома аби
ԥарақәа аҩы аҟаҵашьа атрадици
ақәа, уи хатә усны арҿиара алшома, 
насгьы аҭаацәара зегьы еиднакы
лартә изыҟалома… абри атәы шәзе
иҭаҳҳәоит Калдахәара ақыҭан инхо 
Ахаа рҭаацәара рҿыԥштәы ала. 

Калдахәара Игор Ахба иҩнаҭа 
иагым асасцәа. Есыҽны арахь иа
аиуеит аҩы цқьа агьама збар зҭаху 
ҳтәыла иаҭаауа асасцәа. Рашҭаҿы 

инеиҵыхны игылоу аҩцараҿы ргьа
ма убар улшоит хкы рацәала аҩқәа. 
Ҳаннеиз аамҭазы аԥшәма ашҭаҿы 
ажь иҭаауан.

 Нар шәылбааит! – сҳәеит сара 
ишәахәҭоу еиԥш. Аԥшәма азныка
зы даагачамкит. Атәым милаҭ иатәу 
ауаа рыла иҭәыз рашҭа аҟынтә аԥс
шәа аниаҳа. 

Шәаԥыџьаԥла еинҭәылаз ашҭа 
аԥшӡара иакны иагон. Араҟа зегьы 
еинаалон, ашьац иаҵәҟаҟараӡа, 
нап адкыла аԥшәмаԥҳәыс илааӡо 
ашәҭқәа, зҽырԥшӡаны ажьымжәақәа 
зыкнаҳау аӡахәа рқьақьа. 

Хәышықәса раԥхьа, Игори Из
ольдеи рыҷкәын Адамыр, аҩы аҭа
ацәара зегьы еидызкыло усны 
аҟаҵара игәы иҭаикит. Иара ихаҭа 
ҳиҿцәажәаратә изыҟамлеит,  дахна
геит, аха иаб иашьа иԥа Леон зегьы 
ҳзеиҭеиҳәеит, аҽны иаҵырхраны 
иҟаз аҩгьы еицаҵаҳхит. 

Адамыр аус анаԥшьигоз аа м
ҭазы Леон ашкол далгон аҟы нтә, 
ирыӡбеит анџьныртехнолог из анааҭ 
шьҭихырц. Уи хаҭала аҩ ыҟаҵашьа 
иҽазикырц рҭахын. Ус иагьыҟале
ит. Леон Ахба иахьа аҩыҟаҵараҿы 

иажәа иазхәыцуеит, иацныҟәоит. Уб
ри аан иара иҳәоит, рус аҿы зегьы 
рҳәоу еиқәшәаны хҭак ишеицҭахы
суа.   

«Ара аус зуа зегьы Ахаа аишьцәа 
ирхылҵыз ҳауп. Еибааӡаз. Ҳнапы еи
баркны ари аус ҳаҿуп. Ҳабду Шьа
раҭ Ахба, аҩы ҟаиҵон нхаҩык иаҳа
сабала. Иара ианиаамҭаз Пицунда  
аус иуан агрономс. Тәанчара данца 
аҩыҟаҵара далагеит. Ҳшыхәыҷыз 
ҳаргьы уи ҳбон»,  еиҭеиҳәоит Леон. 

Иара данхәыҷыз инапы ианын 
ажь аҟәшәара, аилыхра. Иахьа аҭа
ацәараҿы изызҳауа ахәыҷқәагьы уи 
аус ауп иҟарҵо, нас иҩеидасыр, ҳара 
иааҳавагылоит, иҳәоит Леон. 

Ахаа иахьа 15хкы аҩы ҟарҵо
ит. Излырхуа ажь ахаҭа иамоу ахьӡ 
арҭоит аҩгьы. Аха, стандартла иҟоу 
аҩы хкқәа хԥа рахьынтә – ихаау, 
ибжьаратәу, иашоу, еиҳарак иҟарҵо 
иашоу ауп. Уи ауп аҭаацәараҿы иаҳа 
пату зқәырҵо. Зҿынкылара хаау 
еиҳарак изҭаху аԥсшьаҩцәа роуп. 

Леон технологк иаҳасаб а     ла иа
ҳзеиҭеиҳәоит ххкык аҩқәа ры
ҟаҵараҿы еиԥшымзаарас ирым
оу атәы.   

«Иашоу аҩы ажьырӡы иалхны 
иҟарҵоит. Аӡы ашьақар амаӡам. Иб
жьаратәугьы ус иҟарҵоит, аха иа
наамҭоу ашра аанкылатәуп. Аҩы 
дырԥхоит иахьынӡахәҭоу ачра 
иаҟәыҵырцаз. Усҟан аҩы ибжьа
ратәны иаанхоит.

Ихаау ҟауҵарцаз, ажь ахаҭа иа
лоу азлара аназхогьы иҟоуп, аха 
уи жьҭаара анҵәамҭазы иуҭаауа
зар. Еиҳарак ажьырӡы аҭаны ауп 
ишыҟарҵо. Ажь ршны, иалоу аӡы 
зегьы алхны, ацха еиԥш ижәпаӡа 
иҟарҵоит. Уи аҩы аша ианауҭалак, 
иалҵуеит ихаау. Ус еиԥш ажьырӡы 
ҷыда имазеины иааҳхәоит»,  иҳәе
ит Леон. 

Ахаа рус азы ажь еиҳарак Аԥс
ны анҭыҵынтә иааргоит. 20 тонна 
ажь аҩы алырххьеит сынтәа, рхатә 
ҽаҩра макьана ҩбаҟа тонна инаӡо
ит, уи маҷуп дара рзы. Иара аарго
ит Краснодартәи атәылаҿацә иатәу 

ақалақь Темриук аҟынтә. Аԥсны аҩ
ныҵҟа иаархәо иреиуоуп аԥсуа ажь
хкқәа  акаҷыҷ, ауасырхәа. Анҭыҵын
тәи иаарго европатәи ауп. Ажь бзиа, 
аԥшрагьы, азларагьы аманы ҳтәы
лаҿы аԥшаара даара иуадаҩуп, 
иҳәеит Леон.  

Аишьцәа ргәы иҭоуп ирзышьҭоу 
адгьылқәа рҿы ажь аиҭаҳара, евро
патәи ахкқәа рааӡаразы, аха уи 
азы дрыԥшаароуп агроном, дара 
ишырҭаху еиԥш аҽаҩра бзианы ир
наҭо иҟаларатәы. Аԥсуа ӡахәақәа 
ракәзар, урҭ рыԥшаара цәгьоуп. 
Шьаҭак угоит ауаҩы иажәа агәра
ганы, аха иаракәымзар ҟалоит, уб
ри аҟынтә макьана игәаӷьыуацәоуп 
аиҭаҳатә аахәара, иазгәеиҭоит  ҳа
иҿцәажәараҿы Леон.

Аҩцараҿы Ахаа аԥсшьаҩцәагьы 
рыдыркылоит, рчанқәагьы еиҵаҵа
ны уаҟоуп иахьрызгылоу, иаҵырхуа 
аҩы аҭыԥан ауалырқәа ирҭарҭәоит. 
Ҳаныҟаз аҽны ҩчанк еиҵаҵаны 
игылаз рҟынтә иашоу аҩы «Сапе
рави» тоннак аҵырхит. Аҷкәынцәа  
рхыҿсахьақәа рыла еилукаартә 
иҟан, алҵшәа шыбзиахаз. 

Аҩыҟаҵашьа аԥсуаа рҿы абиԥа
рала еимырдо усуп. Аԥсуаа аӡахәа 
раа ӡон ажәытәӡаахыс. Шәазхәыц 
ари ажәа, ира а ӡон, иаадрыхуамызт. 

Аӡахәа аҵакы ҳаракы зныԥшуа 
аҳәамҭақәагьы маҷӡам ҳажәлар 
рҟны. Иаҳҳәозар, Абрыскьыл изку 

аҳәамҭеи Нарҭаа репоси.
Аҩнаҭа аԥшәма Игор Ахба аԥ

суа изы аҩы ҵакыс иамоу атәы да
лацәажәо иҳәеит, уи ачеи џьыка 
ишаԥхьагылоу, аҩи ауаткеи ахьыҟам 
аԥсуа гәара шыҟам. Са ра исгәа
лашәом ус. Џьара уанне илак аԥхьа 
иаацәырыргоз аџь ынџьыхәеи, ара
сеи, ауаткеи аҩи ракәын, нас абысҭа 
руан. Сабду иман аиаҳәа дууӡа, 9 
метрак аура змаз, аҭәа иалхыз. Уб
ра иҟаиҵон аҩы»,  игәалаиршәо
ит Игор. 

Ихәыҷрашықәсқәа ҳаргәыла
р   ԥшуа аԥшәма еиҭеиҳәо ит, иа ны
хәыҷқәаз ран ақалмышь а      н   баҟалҵо 
ҳәа ишазыԥшыз. Аџь ы   нџьыхәа 
рыԥхны ақалмышь иӡаалшьуан, уи 
зегьы иреи ӷьыз фа    тәыс иҳаԥхьаӡон, 
иҳәоит Игор. 

Аҩы бзиа аҟаҵашьа маӡас иамоу 
ҳәа ҳаниазҵаа аԥшәма, зегь зыб
зоурахо  ажьыргәыци ажьымжәеи 
роуп, иҳәеит аҭакс деиҵамхакәа. 
Ажь ианаамҭоу иҭаатәуп, убри аан 
уи ибзианы ахаара амазароуп, иаз
гәеиҭеит иара. 

Иааидкыланы аҩыҟаҵарҭаҿы аус 
руеит 13ҩык. Аҩыҟаҵашьа аус ара 
абиԥарала еимдо иааргоит. Аиҳа
бацәа аиҵбацәа ирывагылоуп, из
ларылшо ала ирыцхраауеит. Ахаа 
рус аҩы цқьа еиԥш икеикеиуеит. 
Сас дызгым рашҭа агәашәқәа есна
гь иаартуп.

Асас дызгым ашҭа

Альбина Жьиба

Нар илԥха зцу 

Аԥснытәи аспортсменцәа 
аиааира ргеит

 d Аԥсны карате-до Афедерациа 
аспортсменцәа алахәын ақалақь 
Краснодар имҩаԥысыз карате ала 
Урыстәыла Аладатәи ачемпионат.
Атурнир рхы аладырхәит Урыстәы-
ла арегионқәа зегьы рҟынтәи 630-
ҩык инареиҳаны аспортсменцәа.

Аԥснытәи аспортсменцәа ахь
тәы медалқәа хәбеи, аџьаз медали 

ранашьахеит, аԥхьахә ҭыԥқәа аа
ныркылеит: Леон Хаџьымба, Таисиа 
Клипина, Алана Боциева, Амир Хар
чилава. Амир Харчилава иара убас 
аџьаз медал даԥсахеит.

«Ас еиԥш иҟоу атурнир дуқәа ры
лахәхара хәы змам аԥышәа ҳнаҭо
ит. Ҳкоманда азы ари даара ибзиоу 
лҵшәоуп»,  иҳәеит аспортсменцәа 
разыҟаҵаҩ, Аԥсны «Шотокан Казе 
Ха каратедо» Афедерациа апрези
дент Ахра Абыхәба.

А. Амзацба

Анапылампылтә клуб «Аԥсны» 
Урыстәыла иреиҳау  алига «Б» ачем
пионат актәи аикәшара ахәмаррақәа 
хнаркәшеит, атурниртә еихшьаа
ланҵаҟны аҩбатәи аҭыԥ аанкыларала.

Аиндаҭларақәа мҩаԥысуан ҳазну 
амза актәи  азбжазы М.Чачба ихьӡ 
зху  Гәдоуҭатәи ахәыҷтәықәыԥштә 
спортшкол аҟны. Аҭыԥантәи акоманда 
иацхәмарырц  арахь  иааит Воронеж
тәи «Кристалил– Черкизово»,  Чечен
тәылатәи «Грозный», «Маиҟәаԥтәи 
«Динамо – МГТУ».

«Аԥсни» Воронежтәи акомандеи 
реиԥылараҿы 3:1 ҳәа аԥшәмацәа  
иаԥыргеит, иара убас 3:0 ҳәа 
аԥшәмацәа аԥыжәара ааныркы
леит Чечентәылатәи анапылампы
ласҩцәеи дареи реиԥылараҿгьы. 
Аха, Маиҟәаԥтәи ахәмарцәеи да
реи даараӡа еидшыланы рыхәмар
ра шымҩаԥысуазгьы, 3:2  ҳәа  аеды
гьақәа  аиааира ааныркылеит.

Ачемпинат актәи аикәшара  
алҵшәақәа рыла аклуб «Аԥсны» 7 
кәаталак аманы аҩбатәи аҭыԥ  аан
накылоит.  Анаҩстәи аикәшаразтәи 
ахәмаррақәа мҩаԥысуеит октиабр 
2527 рзы, Краснодар ақалақь аҟны.

Анапылампылтә клуб «Аԥсны» 
иҳаҩсыз ашықәс азгьы ари ачемпи
онат аҟны иқәгылон.

Иааныркылоит аҩбатәи аҭыԥ

Алҵшәақәа аарԥшуа

«Москва –
Аҩны» аҟны 

 d Иахьа «Москва-Аҩны» аҟны 
имҩаԥысит III  Жәларбжьа-
ратәи аҵарадырратә цәыр-
гақәҵа. Ари ацәыргақәҵа 
еиҿнакааит Аԥсны иҟоу 
«Россотрудничество» Ахаҭар-
накра.

Ари апрограмма аҳәаақәа 
ирҭагӡоуп зҵарадырра еиз
зырҳарц зыгәҭаку аҿар рзы 
Урыстәылатәи Иреиҳау аҵара
иурҭақәеи Аԥснытәи аҳәынҭқар
ратә университети рҟнытәи 
алекциақәа рыԥхьара, амастер
классқәа, еиуеиԥшым аконфе
ренциақәа рымҩаԥгара.  Ас 
еиԥш иҟоу ацәаргақәҵа мҩаԥы
слоит октиабр 18нӡа.

Иазгәаҭатәуп ааигәа «Россо
трудничество» Ахаҭарнакра 
ишрыланаҳәаз Аԥснынтәи Уры
стәыла Иреиҳау аҵараиурҭақәа 
ирҭало рзы арҵаратә ҭыԥқәа (ак
вотақәа) рхыԥхьаӡара.  Зынӡа  
урҭ наӡоит 110 ҭыԥ.

Ацәыргақәҵа

Аманда Анталаа


